
Аранэ  лъагапIэхэр
ди  гъуазэу

Республикэм и ехъулIэныгъэхэр 
Москва щагъэлъагъуэ

МэшбащIэ Исхьэкъ
  ягъэлъапIэ

Унагъуэ 32-м 
дэIэпыкъунущ

КъБР-м и Iэтащхьэ КIуэкIуэ Казбек щы-
Iащ Къэбэрдей-Балъкъэр Республикэм и 
ехъулIэныгъэхэри утыку къыщрахьа «Уры-
сей» дунейпсо гъэлъэгъуэныгъэ зэхыхьэм.

ФИГУ къэдгъэкIыжынщи, гъэлъэгъуэны-
гъэр къызэгъэпэщыныр и жэрдэмщ Уры-
сейм и Президент Путин Владимир. 2023 
гъэм Президентым Iэ зыщIидза Унафэм зэ-
ри тымкIэ, гъэлъэгъуэныгъэр къызэрагъэпэ-
щащ экономикэм и зыужьыныгъэ зэхуэ мы-
дэхэмкIэ, промышленностыр, энергетикэр, 
мэкъумэш-промышленнэ комплексыр, 
транспортыр, ухуэныгъэр, щIэныгъэр, щэн-
хабзэр хыхьэу, Урысей Федерацэм зыIэри-
гъэхьа ехъулIэныгъэ нэхъыщхьэхэр наIуэ 
ящIын, дунейпсо зэдэлэжьэныгъэхэр адэкIи 
ирагъэфIэкIуэн папщIэ.

Мыхьэнэшхуэ зиIэ зэхыхьэм пасэрей хаб-

зэхэр къегъэщIэрэщIэж - зэхыхьэр щокIуэкI 
Москва, ЦIыхубэ хозяйствэм и ехъулIэны-
гъэхэм я гъэлъэгъуэныгъэ комплекс иным.

Къэбэрдей-Балъкъэрым и гъэлъэгъуэны-
гъэхэр ВДНХ-м и утыкум кърахьащ - абы 
щызэхуахьэсащ республикэм зыужьыныгъэ 
зэригъуэта унэтIыныгъэ нэхъыщхьэ псори: 
мэкъумэшыр, зыгъэпсэхупIэхэр, санаторэ-
курорт IуэхущIапIэхэр, щэнхабзэмрэ гъуаз-
джэмрэ, егъэджэныгъэмрэ щIалэгъуа лэ по-
литикэмрэ. «Гу лъыдотэ щIыналъэм и «Iуащ-
хьэмахуэ» курортым, санаторэхэм, мэкъу-
мэш хэкIым, нэгъуэщIхэми щIэуп щIэшхуэ 
зэраIэм. ЩэкIуэгъуэм и 9-м «Урысей» ду-
нейпсо зэхыхьэм Къэбэрдей-Балъкъэрым и 
махуэхэр щекIуэкIынущ, абы щыгъуэм рес-
публикэм и ехъулIэныгъэхэм я гъэлъэгъуэ-
ныгъэ нэхъыщхьэр къызэIуахынущ», - жаIащ 
щIыналъэм и лIыкIуэу зэ хыхьэм хэтхэм.

Мы махуэхэм Москва 
щекIуэкIащ «ТекIуэныгъэм 
и школ музей» урысейпсо 
зэIущIэр. Ар къызэригъэпэ-
щащ ТекIуэныгъэм и му-
зейм,  УФ-м Егъэджэныгъэм-
кIэ и ми нистерствэм къы-
диIыгъыу, «Урысей Федера-
цэм и цIыхухэр хэкупсэу 
гъэсэн» къэралпсо проек-
тымрэ «Егъэ джэныгъэ» 
лъэпкъ проектымрэ япкъ 
иткIэ. 

Iуэху гъуэр ирагъэкIуэкIащ 
ЕгъэджакIуэмрэ унэтIакIуэм-
рэ я илъэсым зэфIагъэкIыну 
яубзыхуахэм хыхьэу. Къэрал-
псо зэIущIэр апхуэдэу хъуащ 
1941 - 1945 гъэхэм екIуэкIа  
Хэку зауэшхуэм ТекIуэныгъэ 
иныр къызэрыщытхьрэ илъэс 
80 зэрырикъум папщIэ ягъэ-
хьэ зыр Iуэхугъуэхэм я пэублэ. 

КъБР-м и Правительствэм и УнафэщI Мусуков Алий 
иригъэкIуэкIащ Iуэхугъуэ зыбжанэм щыхэплъа зи чэзу 
зэIущIэ. 

КъБР-м и къэрал мылъкур зэрызэрагъэзахуэм и фIагъыр 
хэгъэхъуэным теухуауэ Правительствэм игъэхьэзыра проек-
тыр игъэ белджылащ КъБР-м щIы, мылъку зэхущытыкIэхэм-
кIэ и министр Тэхъу Аслъэн. 

Урысей Федерацэм и экономикэм хуэщхьэпэн Iуэхум зи 
мылъку къыхэзылъхьэм иращIылIа зэгурыIуэныгъэм къы-
зэрыщыгъэлъэгъуауэ, къыхилъхьамкIэ зэрызыщIагъэ-
къуэж субсидие республикэ бюджетым къыхэкIыу зэ рыра-
тыну щIыкIэр егъэбелджылы КъБР-м и Правительствэм 
къыхилъ хьа проектым. Абы теухуауэ къэпсэлъащ КъБР-м 
экономикэ зыужьыныгъэмкIэ и министр Рахаев Борис. Къа-
ру имыIэжу къалъытащ инвестицэ проектхэр зыгъэхьэзыр-
хэм щхьэщахын хуей мылъкум и бжыгъэм теухуауэ КъБР-м 
2021 гъэм накъыгъэм и 24-м къащта унафэм. Проектыр щы-
зэхагъэувэм къалъытащ  КъБР-м и Прокуратурэмрэ КъБР-м 
ЮстицэмкIэ и IуэхущIапIэмрэ къагъэлъэгъуа ныкъусаны-
гъэхэр.

Школ дерс щхьэхуэхэр нэхъ хэкъузауэ щаджын папщIэ 
къэрал, муниципальнэ егъэ джэныгъэ IуэхущIапIэхэм ягъэ-
кIуэнухэр къы хэхыным теухуа хабзэм зэхъуэкIыныгъэхэр 
зэрыхалъхьэ проектым тепсэлъыхьащ  КъБР-м егъэджэны-
гъэмрэ щIэныгъэмкIэ и министрым и къалэнхэр зыгъэзащIэ 
Мысост Екатеринэ. 

- Мы гъэм фокIадэм и 1-м щегъэжьауэ курыт егъэджэны-
гъэр тетщ къэгъэщIэрэщIэжа къэрал мардэм (стандарт). 
Дызытеп сэлъыхь проектым еджакIуэ цIыкIухэр хуит ещI 
дерс щхьэхуэхэр хэкъузауэ щаджын хуей классхэм кIуэну 
зрагъэтхрэ яхэмыхуэфамэ, я еджэныр нэхъапэкIэ зэкIуа-
лIэу щыта курыт еджапIэм щыпащэжыну, - жиIащ Мысос-
тым. 

Ар тепсэлъыхьащ «Содействие занятости» федеральнэ 
проектым, ар гъэзэщIэнымкIэ къалэн зыхьхэм. 

- «Демографие» лъэпкъ проектым и «Содействие занятос-
ти» федеральнэ проектым хэту екIуэкIыну Iуэхугъуэхэм 2024 
гъэ пщIондэ хэлэжьыхьынухэм IэщIагъэм теухуа щIэ ныгъэ 
гуэдзэн иратыну пщэрылъ щащIащ къэрал Гуманитар-тех-
никэ колледжым, - къыхигъэщащ абы. 

Хабзэхъумэ IэнатIэхэм я лэжьакIуэхэу 2005 гъэм жэпуэ-
гъуэм и 13 - 14-хэм ди нэгу щIэкIа щIэпхъаджагъэм я къалэн 
ягъэзащIэу гуузу хэкIуэдахэм я унагъуэхэм зэрыдэIэпыкъуну 
щIыкIэм теухуауэ КъБР-м и Правительствэм иубзыхуа про-
ектыр къигъэнэIуащ КъБР-м лэжьыгъэмрэ цIыхухэм социа-
льнэу къащхьэ щы жынымкIэ и министр Асанов Алим. 
ЗыдэIэпыкъуну унагъуэхэм я бжыгъэр 32-рэ мэхъу. 

Министрыр щхьэхуэу къытеувыIащ республикэм и цIыху-
хэм ядэIэпыкъуным тещIыхьа проектми. 

КъБР-м узыншагъэр хъумэнымкIэ и ми нистр Къалэбатэ 
Рустам республикэм и цIы хухэм пщIэншэу медицинэ Iуэху-
тхьэбзэхэр яхуэщIэнымкIэ къэралыр шэсыпIэ зэрихьэну 
проектым и гугъу ищIащ. Абы теухуа зэгурыIуэныгъэ зэра-
ухылIащ УФ-м Узыншагъэр хъумэнымкIэ и министерствэм, 
ОМС-м и федеральнэ IуэхущIапIэм, КъБР-м и Правитель-
ствэм. 

КъБР-м щIалэгъуалэм я IуэхухэмкIэ и министерствэм      
къегъэщIылIа къэрал IуэхущIапIэхэм щылажьэхэм я ула-
хуэр гъэбелджылыным ехьэлIа проектым тепсэлъыхьащ                   
ми нистр Лу Азэмэт. 

ГУГЪУЭТ Заремэ. 

АР-м, КъБР-м, КъШР-м я цIыхубэ тхакIуэ МэшбащIэ Ис-
хьэкъ иджыблагъэ Урысей къэралыгъуэм пщIэшхуэ къы-
щыхуащIащ. ЦIыхубэ зэкъуэтыныгъэмрэ лъэпкъ зэгуры-
Iуэныгъэмрэ хуищI хэлъхьэныгъэм папщIэ «Лъэпкъыр 
зэрыпагэ-2023» («Гордость нации-2023») цIыху цIэрыIуэу 
къалъытащ. ЦIыхубэ зэкъуэ тыныгъэм и махуэм ирихьэлIэу 
Уры сейм ис лъэпкъхэм я ассамблеем и зэхуэсу Москва ще-
кIуэкIам ирагъэблагъэри, ап хуэдэ щIыхькIэ къыхуэупсащ. 

«ЦIыхубэ тхакIуэ, Урысейм ЛэжьыгъэмкIэ и ЛIыхъужь Мэш-
бащIэ Исхьэкъ пэж дыдэу ди лъэпкъыр, ди республикэр, къэра-
лыр, УФ-м ис лъэпкъыбэр зэрыгушхуэ, зэрыпагэ цIыхущ», - щи-
тхащ Адыгэ Республикэм и Iэтащхьэ КъумпIыл Мурат и теле-
грам-каналым. 

ЛIыщхьэм зэрыжиIэмкIэ, МэшбащIэр ящыщщ Урысей Феде-
рацэм и щэнхабзэм хэлъхьэныгъэ ин хуэзыщIа тхакIуэ-уса-
кIуэхэм, къыхаха IэщIагъэм хуэпэжу пэрытхэм. Абы бгъэдэлъ 
зэчиймкIэ, литературэм щиубыд увыпIэмкIэ, жылагъуэ Iуэхухэм 
зэрыхуэжыджэрымкIэ и хэку цIыкIум, къызыхэкIа лъэпкъым я 
цIэр игъэIуащ, къэралым Iулыдж лъагэ къыщилэжьащ. 

Адыгэ литературэм и классик МэшбащIэ Исхьэкъ Кавказ 
Ищхъэрэми Урысей Федерацэми я щэнхабзэм увыпIэшхуэ 
щызыубыд тхакIуэщ, усакIуэщ. Къыпхуэмылъытэн хуэдизу 
 куущ абы адыгэ лъэпкъ щэнхабзэм, урысей, дунейпсо литера-
турэхэм яхуищIа хэлъхьэныгъэр. СатыриплI хъу усэхэм ще-
гъэжьауэ, адыгэ тхыдэм куууэ дризыгъэплъэж романхэр зэрыт 
тхылъи 100-м щIигъу къыдигъэкIащ абы. Къыщалъхуа лъа-
хэмрэ къызыхэкIа лъэпкъымрэ я къуэ пэжу къыщIэкIа тхакIуэм 
и тхыгъэхэр бзэ куэдкIэ зэрадзэкIащ, и лэжьыгъэкIэ, жылагъуэ 
IуэхукIэ зэрыжыджэрым, зэфIэкI зэриIэм папщIэ литературэ 
саугъэтхэр, дамыгъэ лъапIэхэр, орденхэр, медалхэр къыхуа-
гъэфэщащ. 

МэшбащIэ Исхьэкъ 1931 гъэм Краснодар щIыналъэм хыхьэ 
Щхьэщэхуж къуажэм къыщалъхуащ. 1951 гъэм Адыгей педаго-
гикэ училищэр, 1956 гъэм Москва дэт, Горький Максим и цIэр 
зезыхьэ Литературэ институтыр ехъулIэныгъэкIэ къиухащ. 
КПСС-м и ЦК-м и Парт школ нэхъыщхьэм журналистикэмкIэ и 
факультетым щеджащ. 1949 гъэм щегъэжьауэ и тхыгъэхэр 
къытрадзэ. 

Абы лъандэрэ тхакIуэм адыгэбзэкIэ къыдигъэкIащ и усэ-
хэмрэ поэмэхэмрэ зэрыт тхылъхэр: «ЦIыху лъэщхэр», «Си ду-
ней», «УэрэдыщIэ», «Вагъуэ бын», «Пшыналъэ», «Псысэ-гуп-
сы сэхэр», «Лъэмыжхэр», «Дыгъэгъазэ», «Дыжьын уэшх», 
 «Гъатхэ уэгум и уэрэд», «Шу мафIэ», «Вагъуэ лъагэм и нэхупс», 
«Махуэбгым и дыгъэ хуабэ», «ФIым и лъагъуэ», «Тхылъищ хъу 
тхыгъэ къыхэхахэр», «ТхылъитI хъу усэ, поэмэ къыхэхахэр», 
«Зэманым и шэрхъ», «ПсынэщIэж», «СатыриплIхэр», «УсэкIэ 
тха псысэхэр», нэгъуэщIхэри. Романхэу: «Ягъеяхэм япэп-
лъэжыркъым», «ЦIыхур тIэу къалъхуркъым», «Жэщ лъа-
гъуэхэр», «Бзиикъуэ зауэ», «ЩIыгу хъурей», «ФIы щIэи, псым 
хэдзэ», «Гуащэней», «Мывэ щхьэлхэр», «ГъэритI», «Хъан-Джэ-
рий», «Ридадэ», «Адыгэхэр», «КъуэкIыпIэмрэ КъухьэпIэмрэ», 
«Айшэт», «Джасус», «ЩIыгумрэ уэгумрэ щызэпыхьэм сыт щы-
Iэр?», «Ирахуахэр», «Хэхэсхэр», «Тхылъ тIощI хъу тхыгъэ къы-
хэхахэр», нэгъуэщIхэри. Илъэс зэхуэмыдэхэм Мейкъуапэ, 
Краснодар, Налшык, Москва урысыбзэкIэ къыщыдэкIащ 
тхылъ куэд. 

МэшбащIэм адыгэ литературэм хуищIа хэлъхьэныгъэм па-
пщIэ Адыгэ, Къэбэрдей-Балъкъэр, Къэрэшей-Шэрджэс рес-
публикэхэм я цIыхубэ тхакIуэ цIэ лъапIэр къыфIащащ, Ку-
баным гъуазджэмкIэ щIыхь зиIэ и лэжьакIуэщ, СССР-мрэ Уры-
сей Федерацэмрэ я Къэрал саугъэтхэм, Шолоховым, Остров-
скэм я цIэкIэ щыIэ литературэ саугъэтхэм я лауреатщ, 
Дунейпсо Адыгэ Хасэм и саугъэт нэхъыщхьэри къратащ. 

Къыщалъхуа и хэкум и литературэм зэрызригъэужьам па-
пщIэ абы къыхуагъэфэщащ «Хэкум и пащхьэ щиIэ фIыщIэм 
папщIэ» урысей орденым и II, III, IV нагъыщэхэр, «Лъэпкъ зэ-
ныбжьэгъугъэ» орденыр, «Урысейм ЛэжьыгъэмкIэ и ЛIы-
хъужь» орденыр, «Адыгейм и ЩIыхь» медалыр, Адыгэ Рес-
публикэм и Къэрал Советым-Хасэм и «Закон. Долг. Честь» да-
мы  гъэ нэхъыщхьэр, Абхъазым къыщратащ «ПщIэмрэ ЩIы-
хьым рэ» орденыр, «Кубаным и зыужьыныгъэм хуищIа 
хэлъхьэныгъэм папщIэ» медалым и япэ нагъыщэр къыхуа-
гъэфэщащ. Исхьэкъ илъэс куэдкIэ щытащ Адыгэ Хэку Сове-
тым, СССР-м и Совет Нэхъыщхьэм я депутату, иджыпсту УФ-м 
и Жылагъуэ палатэм хэтщ. 

МэшбащIэм итхащ Адыгэ Республикэм и Гимным щIэлъ 
псалъэ хэр. АдыгэбзэкIи урысыбзэкIи и Iэдакъэ къыщIэкIащ 
тхылъищэм щIигъу, урыс тхакIуэшхуэхэм я тхыгъэхэр, 
 КъурIэныр адыгэбзэкIэ зэридзэкIащ, и усэ куэдым макъамэ 
щIалъхьэри, уэрэд цIэрыIуэ хъуащ. Абы и IэдакъэщIэкIхэр ин-
джылызыбзэкIэ, испаныбзэкIэ, нэмыцэбзэкIэ, китаибзэкIэ, 
франджыбзэкIэ, хьэрыпыбзэкIэ, тыркубзэкIэ, чеххэм, лыхьхэм, 
болгархэм я бзэхэмкIэ зэрадзэкIащ. 

МэшбащIэ Исхьэкъ Адыгэ Республикэм и ТхакIуэхэм я зэ-
гухьэныгъэм илъэс 60-м нэблэгъауэ и тхьэмадэщ, Урысей Фе-
дерацэм и ТхакIуэхэм я союзым и тхьэмадэм и къуэдзэщ, 
 СНГ-м хыхьэ къэралхэм я ТхакIуэхэм я дунейпсо зэгухьэны-
гъэм и ГъэзэщIакIуэ гупым и унафэщIым и къуэдзэщ, УФ-м и 
Президентым и лIыкIуэу Ипщэ федеральнэ щIыналъэм щыIэм 
егъэщIылIауэ лажьэ, Нэхъыжьхэм я советым хэтщ, Дунейпсо 
Адыгэ Хасэм и Нэхъыжьхэм я советым и тхьэмадэщ, ЩIэны-
гъэхэмкIэ Дунейпсо Адыгэ Академием, ЩIэныгъэхэмкIэ Аб-
хъаз Академием я академикщ. 

Адыгэ къэрал университетымрэ Мейкъуапэ къэрал техноло-
гие университетымрэ щIыхь зиIэ я докторщ, Мейкъуапэ къалэм 
щIыхь зиIэ и цIыхущ. 

НЭЩIЭПЫДЖЭ Замирэ. 

Къэралым и щыхьэрым 
щы зэхаша зэхуэсышхуэм 
ира гъэблэгъащ «Школ музей 
– къэкIуэнум хуэгъэпса лэ-
жьыгъэ» урысейпсо зэпеуэм 
щытекIуа еджапIэхэр. Ди гуа-
пэ зэрыхъущи, апхуэдэхэм 
яхэ хуащ а еплъыныгъэ-зэпе-
уэ мардэм иту екIуэкIа Iуэху-
гъуэм жыджэру хэта икIи 
лэжьыгъэфI щызэфIахыу зы-
къыщызыгъэлъэгъуа, ди рес-
публикэм и хэкурыдж музей-
хэм ящыщи - Бахъсэн щIына-
лъэм хыхьэ Кыщпэк жылэм 
КIуэкIуэ Валерэ и цIэр зэри-
хьэу дэт курыт школым щы-
лажьэр. Урысей Федерацэм 
и щIыналъэ 76-рэ зыхэта а зэ-
пеуэм ди тхыдэ-хэкурыдж му-
зейр хабжащ лэжьыгъэ куп-
щIафIэ щызэфIаххэм. А Iэна-
тIэр хагъэхьащ школ музей-
хэм ящыщу еджакIуэхэм 

хэкуп сэ гъэсэныгъэ ядезы-
гъэкIуэкI IуэхущIапIэ нэхъыфI 
50-м. Апхуэдэ ехъулIэныгъэ 
иныр и тегъэщIапIэу Кыщпэк 
дэс школакIуэхэр ирагъэблэ-
гъащ икIи ди щIыналъэм и 
цIэ дахэр щагъэIуащ урысей-
псо утыкум. 

Къэбэрдей-Балъкъэрым 
икIа школакIуэ гупым гуапэу 
къехъуэхъуахэм ящыщщ  зэ-
хуэ сым кърихьэлIахэу «Рос-
пат риотцентр» IуэхущIапIэм 
и унафэщIым и къуэдзэ Радь-
ко Иван, «УнагъуэмкIэ, сабии-
гъуэмрэ гъэсэныгъэ Iуэху-
хэмкIэ институтым» и уна-
фэщI Агре Наталье, Урысей 
къэрал социальнэ институ-
тым и проректор Платонов 
Андрей, нэгъуэщIхэри. Абы-
хэм зэрыжаIамкIэ, хуабжьу 
гу нэс ящыхъуащ ди респуб-
ликэм щыщ школ музейм 

Хъыбар гуапэ

щрагъэкIуэкI лэжьыгъэхэр, 
щIэблэр хэкупсэу зэрыщагъа-
сэр. КъулыкъущIэхэм къаб-
гъэдэкI щIыхь тхылъхэр, сау-
гъэт лъапIэхэр къратащ ди 
школакIуэхэм. Къыхэдгъэ-
щынщи, музейр щылажьэ 
школым и унафэщI Балъкъэр 
Дадусэ нэхъапэIуэкIэ фIыщIэ 
тхылъ къратащ, «ТекIуэны-
гъэм и музей» сабий цент-
рым и пашэ Слесаренкэ Еле-
нэ, дзэм къыхэкIыжа офи-
церхэм я «Мегапир» 
 зэгу хьэ ныгъэм КъБР-м щиIэ 
къуда мэм и унафэщIхэр 
еджапIэм къакIуэри. Иджы 
апхуэдэ Iуэху дахэм пащэу, 
Москва ирагъэблэгъа школ 
музейм и унафэщI Хьэпэхъу 
ФатIимэрэ школакIуэхэмрэ 
щагъэлъэпIащ щыхьэрым 
къы щызэрагъэпэща гуфIэ-
гъуэ  зэIущIэм. 

Къыхэдгъэщынщи, школ 
музейр къызэрызэIуахрэ 
илъэс 11 хъуауэ аращ. Лэжьы-
гъэ купщIафIэ щекIуэкI Iэна-
тIэр 2016 гъэм хагъэхьакIэт 
школхэм щылажьэ тхыдэ-хэ-
курыдж музейхэм я феде-
раль нэ реестрым. Музейм 
щызэхуэхьэсащ КъБР-м 
щып сэу лъэпкъхэм я тхыдэм, 
щэнхабзэмрэ къадекIуэкI ха-
бзэхэмрэ ятеухуа дэфтэрхэр, 
сурэт хьэлэмэтхэр, псэуны-
гъэм къыщагъэсэбэпу щыта 
хьэпшып зэмылIэужьыгъуэ-
хэри яхэту. А псоми лэжьы-
гъэфIыр ящIыгъущи, жыпIэ-
нурамэ, музейр хъуащ ныб-
жьыщIэхэм щIыналъэм щаIэ 
IуэхущIапIэ нэхъыщхьэ. 

ЩIэблэр хэкупсэу гъэ сэ-
ным мыхьэнэшхуэ щрат лъэ-
хъэнэм IуэхуфIхэр щызэ фIах 
музейм и лэжьакIуэхэми шко-
лакIуэхэми дохъуэхъу къы-
хуащIа пщIэ инымрэ гулъы-
тэм рэ папщIэ. ЕхъулIэныгъэ-
щIэхэр зыIэрагъэхьэу, ди рес-
публикэм и цIэр фIыкIэ 
ягъэ Iуу куэдрэ узыншэу лэ-
жьэну, псэуну дохъуэхъу. 

ЖЫЛАСЭ Маритэ.

ПщIэ зыхуэтщI щIэджыкIакIуэхэ!
ЩIидзауэ йокIуэкI 2024 гъэм и япэ илъэс ныкъуэм газетхэмрэ 

журналхэмрэ Iэ тедзэныр. «Адыгэ псалъэр» зыIэ рыхьэну хуей-
хэм хъыбар фыдогъащIэ мази 6-м ди газетым и уасэм теухуауэ:

унэм ныфхуахьыну фыхуеймэ - сом 897-рэ кIэпIейкIэ 96-рэ;
фэ езым пощтым къыщыфщтэжынумэ - сом 814-рэ кIэпIейкIэ 

26-рэ.
Ди индексыр П 5894

«Адыгэ псалъэр» къезыгъэхьхэм папщIэ

УсакIуэшхуэм 
и пшыхь

КъБР-м и Iэтащхьэ КIуэкIуэ Казбек 
лъэпкъ проектхэмрэ федеральнэ про г-
рам мэхэмрэ хэт жылагъуэ, гъуэгу Iуэху-
хэу дызэрыт илъэсым ягъэзэщIапхъэ-
хэм теухуауэ зэIущIэ ири гъэ кIуэ кIащ. 
Лэжьыгъэхэр зэфIэха зэ ры хъуну щIы-
кIэмрэ абыхэм хуагъэува пIалъэхэмрэ 
тепсэлъыхьащ, къыкIэ лъы кIуэ илъэсым 
яхузэфIэкIынухэми я гугъу ящIащ. 

ГУЛЪЫТЭ хэха хуащIащ дэIэпыкъуэгъу 
псынщIэм и унэм хиубыдэу, Республикэ 
клиникэ сымаджэщым хащIыхьыну я му-
рад приемнэ къудамэм. УхуакIуэхэм блын-
хэр дращIеин щIадзащ. Ухуэныгъэм  иубы-
  ды нущ зэбгъузэнатIэу метр мин  1,2-рэ. 

Я хьэлъагъым елъытауэ, къудамэщIэм 
икIэщIыпIэкIэ сымаджэщым кърашэлIа-
хэм нэхъ псынщIэу гулъытэ щыхуащIыфы-
нущ. Къатиблу, къатиплIу зэтет адрей 
 къудамэхэу хирург операцэ щрагъэкIуэкI-

хэм ар пыщIа хъунущ сымаджэхэр щызэп-
рашыфыну зэпылъыпIэмкIэ. Абы сы ма-
джэ щым и лэжьакIуэхэм я лэжьыгъэри   
нэхъ тынш ищIынущ. 

 ДэIэпыкъуэгъу псынщIэм епха приемнэ 
къудамэр Iыхьищу зэхэтынущ: реанима-
цэмрэ операцэ щащI Iыхьэмрэ, ику ит 
хьэлъагъ зиIэ сымаджэхэр зыщIэлъынур, 
сымаджэм и лажьэр къыщащIэ, КТ, УЗИ 
Iэмэпсымэхэр зыщIэтхэр. ИкIэщIыпIэкIэ 
къаша сымаджэр мыбы махуищкIэ щIэ-
лъыфынущ, ехьэлIапхъэхэмрэ щеIэзапхъэ 
къудамэмрэ зэхагъэкIыху. Абы и фIы-
гъэкIэ хирургие къудамэм щызэфIах лэ-
жьы гъэри зыхуей нэхъ хуэзэнущ, сыма-
джэм и лажьэр къызэращIэ Iэмалхэри 
ирагъэфIэкIуэнущ. Апхуэдэ щIыкIэу сыма-
джэхэм еплъыныр Урысейм япэу къы-
щезыгъажьэ щIыналъэхэм язщ КъБР-р. 
Ухуэныгъэр 2024 гъэм и япэ илъэс ны къуэм 
яухыну я мурадщ. 

КъудамэщIэр яухуэн щIадзакIэщ
КъБР-м  и  Iэтащхьэмрэ  Правительствэмрэ  я  пресс-IуэхущIапIэм  къызэритамкIэ

Зыгъэхьэзырар
ЩХЬЭЩЭМЫЩI Изэщ.

Дунейм
щыхъыбархэр

Яжьэжь  щIахар  къыщIахьэжкIэ
хуабэ  хъужыркъым.

Лъэпкъ Iущыгъэ:

Налшык, Мэлбахъуэ Тимборэ и цIэр 
зезыхьэ лъэпкъ библиотекэм и лъахэхутэ 
къудамэм, щекIуэкIащ КъБР-м и цIыхубэ 
усакIуэ, Къэрал саугъэтым литературэмрэ 
гъуазджэмкIэ и лауреат, драматург, кри-
тик, публицист Бещтокъуэ Хьэбас илъэс      
80 зэрырикъуам теухуа пшыхь дахэ. Ар 
къызэрагъэпэщащ библиотекэм и лъа-
хэхутэ къудамэм и лэжьакIуэ Безыр Ленэ -
рэ адыгэбзэмрэ адыгэ литературэмрэ ди-
хьэххэм папщIэ мыбдеж щагъэлажьэ «Гум 
и макъ» клубым хэтхэмрэ. 

БЕЗЫР Ленэ пшыхьыр къызэIуихащ Бещ-
токъуэм и тхылъхэр, абы теухуауэ ятхахэр 
къыщыхьа гъэлъэгъуэныгъэмкIэ. Къэбэр-
дей-Балъкъэр къэрал университетым и 
адыгэ бзэ къудамэм и студентхэмрэ Нал -    
шык къалэм и курыт еджапIэ №11-м и 
еджакIуэ нэхъыжьхэмрэ усакIуэм и Iэда-
къэщIэкIхэм къеджащ. Бещтокъуэ Хьэбас и 
усэхэмкIэ ятха уэрэдхэр щедэIуащ пшы -
хьым. 

ЗэIущIэм къыщыпсэлъащ усакIуэшхуэм и 
IэдакъэщIэкIхэм лэжьыгъэ куэд тезухуа, 
тхылъ щхьэхуэуи къыдэзыгъэкIа Хьэвжо -
къуэ Людмилэ - Къэбэрдей-Балъкъэрым 
 Гуманитар къэхутэныгъэхэмкIэ и институтым 
къэбэрдей-шэрджэсыбзэмкIэ и къудамэм и 
унафэщIыр, филологие щIэныгъэхэмкIэ 
 докторыр.

- 2011 гъэм кандидат диссертацэр тезухуа -
уэ щытащ Бещтокъуэ Хьэбас и усыгъэм икIи 
езыр щIэсу Къэбэрдей-Балъкъэр къэрал 
 университетым щыпхызгъэкIащ. Абы лъан-
дэрэ Хьэбас куэд дыдэ итхащ, ахэр диссер-
тацэм хыхьакъым, усакIуэм и Iэдакъэ щIэкI-
хэм сытетхыхьу къыдэзгъэкIа тхылъми ит-
къыми, дяпэкIэ дджын, дызэлэжьын куэд 
щыIэщ. 

Литературэм и жанрхэм яхэткъым Хьэбас 
зыхэмылэжьыхьа. «Ракетодромхэр» жыхуиIэ 
япэ усэ тхылъыр 1969 гъэм дунейм къыте-
хьауэ щытащ. Адыгэ литературэм и дежкIэ ар 
лъагапIэщIэт абы щыгъуэ. Ар къыхагъэщащ 
тхылъым тетхыхьа Тхьэгъэзит Зубер, Хьэ-
кIуащэ Мадинэ, Тхьэгъэзит Юрэ, Гъут Iэдэм 
сыми. Абдеж къыщыщIидзэри и усыгъэр 
 куэду зэтепщIыкIащ Бещтокъуэм. 

Хьэбас и усыгъэр дунейпсо ирокъу. Уса-
кIуэм е тхакIуэм и дежкIэ нэхъыщхьэр езым и 
хъэтI къигъэщIыжынырщ. Нобэ ды зыте псэ-
лъыхь усакIуэм ар хузэфIэкIащ. И усэхэр 
 тыншу къыбоцIыху, езым и цIэр щIэ мытхауэ 
зыщIыпIэ деж ущрихьэлIэу укъыщеджэми. 

УсакIуэ куэдыр усыгъэм и жыпхъэхэр 
 хуэгъэфэщауэ зыхащIэу, ауэ усэ гъэпсыкIэм 
и Iэмалу щыIэхэм щымыгъуазэу матхэ. Усэм 
и хабзэхэм щыгъуазэр Бещтокъуэ Хьэбас 
хуэдэ зырызыххэщ. Хьэбас усэ итх къудей-
къым, атIэ езым художественнэ тхыгъэхэр 
едж, щIэныгъэр и лъабжьэу ахэр зэпкърех. 

ГъащIэм щыщу Бещтокъуэ Хьэбас и усы-
гъэр здынэмыса къуапэлъапэ къыпхуэ-
гъуэтынукъым. ЩIыми, уэгуми, хьэршми 
улъагъэIэс. Литературэм жанрыщIэу Хьэбас 
къыхилъхьащ роман-мифыр. ЖанрыщIэ -
хэм ящыщу къыхэзгъэщыну сыхуейщ «Ды-
щэхурэ фIамыщIрэ» лирикэу гъэпса ро-
манри. Ар усэ щищу зэхэтщ. Дневник щы-
фIищакIэ, езым и гъащIэми къепхащ, Iуэху-
гъуэ куэди щызэхэухуэнащ, псом нэхъыбэу 
лъэпкъым и гъащIэр къыщыгъэлъэгъуэ -
жащ. Иужьрейуэ къыдэкIа «Иджырей ду -
ней» усэ тхылъым роман-арабескэ жери зы 
тхыгъэ гъэщIэгъуэн хыхьащ. Ар ди литера-
турэм къищынэмыщIауэ, урыс литературэ -
ми зыужьыныгъэ щIагъуэ щызымыгъуэта 
жанрщ. Уеблэмэ сэ сфIэгъэщIэгъуэну сы-
хэплъат абы щыщу урыс литературэм хэтми, 
Гоголь нэмыщI зыми къыхуэмыгъэIэрыхуауэ 
ятх щIэныгъэлIхэм. Апхуэдэу щыхъукIэ, ар ди 
литературэм и лъагапIэщIэщ. 

Бещтокъуэм и художественнэ тхыгъэхэм, 
зэрытхэ бзэм къэмыхута, зытетхыхьыпхъэ, 
джыпхъэ, щапхъэ щIыпхъэ куэд хэлъщ. Ар 
дяпэкIэ дэ зыхуэдгъэувыж къалэнхэм 
ящыщщ. Езыр тхьэм тхуигъэузыншэ! - жиIащ 
Людмилэ. 

- Сигу хэхъуэу сыкъеблэгъащ нобэрей 

пшыхьым. Ди насып кърихьэкIащ Бещтокъуэ 
Хьэбас и зэманым дыкъалъхуну. Усэр зы-
хэсщIэ сызэрыхъурэ, Бещтокъуэ Хьэбас и 
 IэдакъэщIэкIхэр фIыуэ солъагъу. Дыщысту-
дентым, гъатхэ хъуамэ, дамыгъуэтыжу 
куэдрэ паркым дыщит къытхуихуэрт Бещ-
токъуэ Хьэбас и гухэлъ усэхэм дыкъеджэу. 
Радиом и литературэ редакцэм сыщылэ-
жьэну сыкIуэри, нэтын зэхэт згъэхьэзырыну-
ми эфирым усыгъэ естынуми, Бещтокъуэ 
Хьэбас и тхыгъэхэр хэмыту зыри сщIыртэ-
къым. Артистхэр къедгъэблагъэурэ, усэ 
 къедгъаджэрт куэдрэ. Шыбзыхъуэ Басир, 
Щэрмэт Людэ, Хьэмыку Жаннэ сымэ Москва 
Щукиным и цIэр зезыхьэ институтыр къау -
хыу къыщагъэзэжам къызэджэну къыхахар 
Бещтокъуэ Хьэбас и тхыгъэхэрат, - жеIэ «Нур» 
журналым и редактор нэхъыщхьэ Аброкъуэ 
Беллэ. - «Псынэ» журналыр къыдагъэкIын 
щыщIадзам, егъэлеяуэ дыщыгуфIыкIат. Абы 
щыгъуэ сытегушхуэщ, Бещтокъуэ Хьэбас 
 сытетхыхьри, сызыхуэарэзыжу, къытрезгъэ-
дзауэ щытащ. 

Нобэ щIалэгъуалэм телефоныр куэдрэ 
фIыгъщ, интернетым фисщ. Пэжщ, абы 
щхьэпэ гуэрхэми фыщоплъ. Ауэ Хьэбас хуэдэ 
нэхъыфIхэр интернетым куэдрэ щыфлъа-
гъунукъым. «УфIмэ укъащIэнщ, гу къып-
лъатэнщ» жыхуиIэ гупсысэр хэтщ адыгэ хаб-
зэм. Хьэбас хуэдэр къэлъыхъуэн, гу лъыттэн 
хуейщ. Дахагъэм, пэжыгъэм, захуагъэм 
 тетхыхьу псэунущ Хьэбас хуэдэхэр. Сыт хуэдэ 
жьы къыкъуэуми, ирищIыкIынукъым - а зы-
тетми текIынукъым. Гъуазэу диIэн хуейщ 
 Бещтокъуэ Хьэбас. 

- УсакIуэм пэж жиIэну лIыгъэ къылъы-
къуэкIмэ, аращ ар усакIуэ нэс зыщIыр. АбыкIэ 
Бещтокъуэ Хьэбас щапхъэ мэхъу. И къа-
лэмыр къызыхуищтэр дахагъэщ, къабза-
гъэщ, пэжыгъэщ. Аращ и псалъэхэр цIыху-
гум тыншу щIынэсыр, щIызыхищIэр! И са-
тырхэр адыгэ усыгъэм лъагапIэ хуохъу! - 
жиIащ «Адыгэ псалъэ» газетым и лэжьакIуэ, 
усакIуэ Гугъуэт Заремэ. 

Налшык школ №11-м адыгэбзэмкIэ и егъэ-
джакIуэ Къагъырмэс Анетэ тепсэлъыхьащ 
Бещтокъуэм и усыгъэр еджакIуэхэм зэраб-
гъэдилъхьэ Iэмалхэм, ныбжьыщIэхэм я гум 
дыхьэ усэхэр, усакIуэм и сатыр лъэщхэр 
 школым щрагъэкIуэкI зэхьэзэхуэхэм зэры-
щагъэIум. 

Библиотекэм и лъахэхутэ къудамэм и 
унафэщI Гергоковэ Лейлэ жиIащ пшыхьым 
щыIуа усэбзэми уэрэдхэми я гуапэу 
зэрыщIэдэIуар. 

- Мызэ-мытIэу Бещтокъуэ Хьэбас и тхылъ-
хэм теухуа зэIущIэхэр щекIуэкIащ мы биб-
лиотекэм. Псом хуэмыдэу си гуапэщ ди 
пшыхьым щIалэ гъуалэр зэрыхэтыр, литера-
турэм, усыгъэм теухуауэ щIэщыгъуэ ящы-
хъун, къащхьэпэн зэрызэхахыр. Хэт ищIэрэ, 
мы ныбжьыщIэхэми тхэну зигу къихьэн 
 къахэкIынкIи хъунщ - щапхъэ яхурехъу мы 
махуэр, - къыхигъэщащ абы икIи усакIуэм 
фIыщIэ хуищIащ къа зэрыхуеблэгъам пап-
щIэ. 

ИужькIэ Бещтокъуэ Хьэбас къэпсэлъащ. 
- Литературэм ухэтыну тыншкъым, абы 

Iуэхугъуэ куэд и щхьэусыгъуэщ. Си щIалэ-
гъуэм сызрихьэлIа лъэпощхьэпохэм сы-
щегупсысым деж мы библиотекэ дызыщIэ-
сыр куэдрэ сигу къокIыж. Псом хуэмыдэу 
биб лиотекэм зэманышхуэ щыдгъэкIуащ 
Гъуб жокъуэ Лиуанрэ сэрэ. Мыбы унафэщIу 
щыIащ Шумахуэ Аннэ. А бзылъхугъэр къыс-
хуэсакъыу, сызэрымылъэпэрэпэным сы хуиу-
щийуэ си ужь итащ. Ар си гум илъщ, жэнэ -
тыр унапIэ хуэхъуауэ Тхьэм къыщIигъэкI. Си 
 гуапэу пшыхьым сыкъеблэгъащ щIа лэ-
гъуалэм сазэрыхэплъэнум къыхэкIыу, - 
жиIащ Хьэбас. Абы къыхигъэщащ тха кIуэм 
куэдым гу лъитэу зэрыщытыпхъэр. ЩIалэ-
гъуалэм еущиящ щIэныгъэм пылъыну. 

Хьэбас фIыщIэ яхуищIащ пшыхьыр къы-
зэзыгъэпэщахэми абы къеблэгъахэми.

Пшыхьыр зэхуащIыжащ Бещтокъуэ Хьэбас 
и усэхэмкIэ ятха уэрэдхэмкIэ. 

ГЪУЭТ  Синэ.
Сурэтыр  Къарей Элинэ  трихащ. 

Зэманыр Iэпхъуамбэ дэж пшахъуэщи, узыпэмылъэ-
щынщ, докIуэсыкIри йожьэж. Аращ абы и хьэлри, пхуещIэн 
щыIэкъым. Къэнэжыр, сабиигъуэ-щIалэгъуэ дахэм и 
 гукъэкIыж IэфIу псэм иIыгъыр зыIэщIомыгъэкIуэ сы-
кIынырщ. 

СИ щхьэкIэ, си сабиигъуэм и зы махуи сIэпымыхужауэ ноби 
си гум илъщ, илъэс 80-м фIыуэ себэкъуа пэтми. Сыбауэу мы 
дунеижьым сытетыхункIи, ар сIэщIэзыгъэхун зы къаруи щы-
Iэкъым. Сабиигъуэ тынш симыIами (си закъуэкъым, абы 
 щыгъуэм псори гугъу ехьащ), абы и дэтхэнэ зы дакъикъэри 
 дыгъэпсу си гущIэм нобэми йопсэ, къару гуэр къысхилъхьэжу, 
гъащIэм и гугъуехьхэм сыщыхигъащIэм сапигъэлъэщу.

Мы гъэм илъэс хыщ хъуащ школ гъащIэр къызэрызэзнэкI -
рэ. Абы щыгъуэм цIыхуипщI къудейт Тэрч районым хыхьэ 
 къуажитIым – Ислъэмейрэ Инарыкъуейрэ - зэгъусэу къыщIи-
гъэкIар. ЖылитIми я сабийхэр а зэманым щеджэр а тIум я 
зэпылъыпIэм хуэзэу яухуауэ щыта курыт школырт. НтIэ, а 
цIыхуипщIым щыщу иужькIэ гъащIэм хэмызэгъа, хьэмэ 
 еIуящIэным хэзэрыхьа е зи цIэ мыхъумыщIагъэкIэ къраIуэу 
укIытэгъуэ къэзылъхуахэми къызыхэкIа лъэпкъми лъызы-
гъэса зыри къытхэкIакъым. Абыхэм ноби я гъащIэм дахэу 
 пащэ, я унагъуэхэм я жьэуаз щытепщэу, щхьэж и лъэпкъ пщIэ 
лей щиIэжу. 

Сэ сыщыгъуазэщ къыздеджахэм ящыщ дэтхэнэми и Iуэху-
щIафэм, и гъащIэ гъуэгуанэм, и щхьэ, и унагъуэ Iуэху зэре-
хъулIа щIыкIэм. ЗэрыжысIауэ, Тхьэм и фIыщIэщи, гъуэгуанэ 
захуэм тегъуэщыкIаи зи цIэ фIыкIэ къомыIуэни къытхэткъым. 
Ауэ абыхэм къахэзгъэщхьэхукIыу нобэ и цIэ къисIуэнут си 
Iыхьлы, къуажитIми я тхыдэм япэ дыдэу къыщыхъуауэ дыщэ 
медалкIэ школыр къэзыуха МафIэдз (Хъущт) Эммэ.

Абырэ сэрэ ди сабиигъуэ лъапцIэрышэр зэдэдгуэшу пщIан-
тIэ зэпытым дыщызэдапIащ, дыкъыщыхъуащ. Абы и адэмрэ 
си анэмрэ зэдэлъху-зэшыпхъут, зэкъуэшитIым я быну. Зэ-
рыжаIэу, ди ерыскъы зэIурылъу, зы Iуэху зэдэтщIэу дыздэп-
сэуащ. Езыр цIыху Iущти, егъэджэныгъэм и дерс псоми хэ-
загъэрт. Ар зыгуэрым хуэмыхьэзыру школым къыщIэбэкъуа -
уэ къысхуэщIэжыркъым. Арати, контрольнэ лэжьыгъэ къы-
датамэ, абы и деж гъунэгъуу дытIысыну псори дыхэтт. Ауэ «сэ 
псори сощIэ» жиIэу, и еджэгъухэм зыкъытхигъэщу, къыдэ-
пагэкIыу зэи ар щыттэкъым - сыт щыгъуи ищIэмкIэ къыддэ-
гуашэрт, къыддэIэпыкъурт. Езыр хуабжьу гурыхуэти, унэ лэ-
жьыгъэ хъуамэ, ямылейуэ гугъу ехьу кIэрысу, хьэмэ елIалIэу 
щыттэкъым. Зы сыхьэтыпэм псори ищIыжырт.

А зэманыр апхуэдэти, унагъуэкIэ къалэн гуэрхэр ди пщэм 
дэлът дэтхэнэ къуажэдэс сабийми.Еджэныгъэм ар сыт щы-
гъуи дэщIыгъуащ. Унагъуэ къалэнхэр зэфIэхынымкIи узы-
темышыныхьт Эммэ, хуэIэрыхуэт. Уеблэмэ, адэм Iуэху дищIэу 
бгъурыту куэдрэ плъагъунут.

ИтIанэ Эммэ сыт хуэдэ щIэми хуэнэхъуеиншэт. Ар хунэст 
школ программэм къызэщIиубыдэм къищынэмыщIа, худо-
жественнэ тхыгъэ хьэлэмэтхэр, къыздрихыр дымыщIэу 
дгъэщIагъуэу щIэныгъэ журналхэр щIиджыкIыну. 

Эммэ медицинэм пыщIа Iуэхугъуэхэм щIэхъуэпсырти, еджа-
гъэшхуэхэм я къэхутэныгъэ лэжьыгъэ хьэлэмэтхэм зыщи-
гъэгъуазэрт, уеблэмэ а псом теухуауэ сочиненэ щхьэхуэ итхы-
жауэ щытат, егъэджакIуэхэми дэри тфIэхьэлэмэту. Ауэ узэ-
рыхуейм хуэдэ дыдэу гъащIэр сыт щыгъуи къохъулIэркъым. 
Зауэ зэманым зи узыншагъэм ныкъусаныгъэшхуэ зрита, 
 сымаджэрилэ хъуа и адэм ар иутIыпщыфакъым нэгъуэщI 
 къалэ илъэсих-блыкIэ дохутыр IэщIагъэм щыхуеджэну. Абы 
щыгъуэм ди Къэбэрдей-Балъкъэр къэрал университетым 
иджыри къыщызэIуахатэкъым медицинэмкIэ факультет. 
 Арати, и псэм нэхъ фIэфI есэпым и гъащIэр ирипхащ - физи-
кэмкIэ факультетым и дэфтэрхэр иритри, а гъэ дыдэм щIэ-
тIысхьащ, гугъу демыхьу. ЕхъулIэныгъэфIкIэ ар къиухри, и 
 диплом лэжьыгъэр зыщитха кафедрэм къагъэнэжри, абы 
илъэситIкIэ щылэжьауэ, ирагъэблэгъащ СССР-м электроннэ 
промышленностымкIэ и министерствэм и зы IуэхущIапIэу Нал-
шык къалэм дэтым. Куэдым ящIэртэкъым а IуэхущIапIэр 
щыIэми щымыIэми - ар щэхуу лажьэхэм ящыщт, зыхъумэ-
жыныгъэмкIэ мыхьэнэшхуэ иIэу ябжырти. Эммэ ягъэуващ 
лэжьакIуэхэр гъэхьэзырынымрэ абыхэм я щIэныгъэр хэгъэ-
хъуэнымкIэ къудамэм и унафэщIу. Дауи, тынштэкъым цIыху 
минитху, ари ди лъэпкъэгъуу зымащIэ дыдэ фIэкIа зы-
щымылажьэм, уахэзэгъэнри жэуап зыпылъ IэнатIэ ще-
пхьэкIынри. Хамэ щIыпIэ къикIа защIэт мы IуэхущIапIэм и 
унафэщIхэри IэщIагъэлIхэри, адыгэм ди хабзэм, ди щыIэкIэ-
псэукIэм, ди зэхэтыкIэм ахэр пэIэщIэт. ИтIани, дэтхэнэми бзэ 
къыдэбгъуэту удэлэжьэныр мыIуэху тынш пэтми, Эммэ 
хузэфIэкIащ фIы и лъэныкъуэкIэ гу зылъригъатэу, дагъуэ 
зыхуримыгъэщIу, куэдрэ и цIэр дахэкIэ къраIуэу и къулыкъум 
пенсэм кIуэхукIэ пэрытыну. 

Хъущт Эммэ апхуэдэуи цIыхугъэрэ Iуэхутхьэбзэ щIэнымкIэ 
цIыху жумартт. Мы бзылъхугъэр зэрылэжьа зэманым къри-
убыдэу куэдым ядэIэпыкъуащ, и Iэпэ къызыпекIуэкIкIи за-
щIигъэкъуащ. Хэти лэжьапIэ игъэуващ, хэти и къулыкъу 
дэкIуэтеинымкIэ, еджапIэ щIэтIысхьэнымкIэ щIэрыIэгъу хуэ-
хъуащ. Нобэр къыздэсым я фIыщIэ псалъэ мы бзылъхугъэм 
хуаIэт икIи фIыкIэ ягу къагъэкIыж зыдэIэпыкъуауэ щытахэм.

Ди жагъуэ зэрыхъунщи, гъащIэр гукъыдэж къозыт защIэу, 
зэпымыууэ гуфIэгъуэ щащIэу езыхьэкI цIыху щыIэкъым.          
Аращ гъащIэм и хабзэри, ар зэщIэшхащ гугъуехькIэ, узы-
пэмыплъа гуауэкIэ, гухэщIкIэ. Зэблагъэ - зэIыхьлыхэм  хуабжьу 
дигу къеуэу Эммэ и шыпхъу закъуэр иджыблагъэ  дунейм ехы-
жащ, ахърэт нэху Тхьэм кърит. ЦIыху щабэу, гумащIэу, дапщэ-
щи, и гулъытэр ялъэIэсу дунейм тета анэкъилъху IэфIым и 
 гуауэр Эммэ къехьэлъэкIащ, Тхьэм шэчыгъуафIэ щищI.

Анэкъилъхум и гуауэр сыт хуэдизу Эммэ къехьэлъэкIами, 
абы и унагъуэ дахэр и гурыфIыгъуэщ, къару къезытри аращ. И 
щхьэгъусэ МафIэдз Борис хуэузыншэщ, а тIум къащIэхъуа я 
щIалэ закъуэр дахэу ягъэсащ, нобэрей гъащIэ фэзэхъуэкIым 
хъарзынэу хэзагъэу мэпсэу. Бориси а лъэхъэнэм щIэныгъэ 
ищхьэ зэзыгъэгъуэтахэм щыщщ - инженер IэщIагъэм хуе-
джащ. Илъэс куэдкIэ ди республикэм и мэкъумэш зэгухьэны-
гъэм жэуаплыныгъэшхуэ зыпылъ къулыкъу зэмылIэужьы-
гъуэхэр щрихьэкIащ, иджы пенсэм кIуауэ щысщ, унагъуэ 
 жьэгум и тхьэмадэ Iумахуэщ.

ЦIыху зэхъуапсэу я бын закъуэ Аслъэн Санкт-Петербург дэт 
еджапIэ нэхъыщхьэр къиухауэ, и цIэр фIыкIэ къраIуэу и IэщIа-
гъэм иролажьэ. Я нысэ Вероникэ дохутырщ, унагъуэм 
 къазэрыхыхьэрэ пщIэрэ нэмыс лъагэкIэ гуащэ-тхьэмадэм 
 ябгъэдэтщи, я пхъум хуэдэу ялъагъу. Эммэрэ Борисрэ я 
 къуэрылъху Беллэрэ Иналрэ фIы дыдэу школыр къаухауэ 
иджы Москва дэт еджапIэ нэхъыщхьэхэм щыщу нэхъыфI 
дыдэхэм хабжэхэм юрист IэщIагъэм щыхуоджэ. Зи насып 
къэкIуэгъуэхэм Тхьэм я мурад къаригъэхъулIэ, къэзылъхуахэм 
хуэдэу гъащIэм нэхъ лъагъуэ захуэм ирикIуэн ищIхэ!

Нобэ Эммэ и унагъуэ дахэр щопсэу Налшык къалэм, 
жьыщхьэ махуэ зэдэхъуауэ, пщIэ яIэу. Тхьэм иджыри илъэс 
куэдкIэ фи щIэблэм фыузыншэу фащхьэщигъэт!

Мы зыр щIызгъужынут си тхыгъэм. Курыт еджапIэр къэзыу-
ха цIыхуипщIым щыщу, зэрыжысIащи, Эммэ закъуэщ а зэма-
ным щIэныгъэ ищхьэ зэзыгъэгъуэтыфауэ щытар. Ауэ мыдрей-
хэми щIэныгъэншэ зытщIакъым - сэри сахэту техникумыр къэ-
духащ, ди IэщIагъэми гурэ псэкIэ дрилэжьащ пенсэм дыкIуэху. 
Я цIэ къисIуэнут абыхэм: Ащхъуэт Володя, Дзэгъащтэ Толэ, 
Умар Люсэ, Пэнагуэ Маридэ, Щомахуэ Зое, Щомахуэ Майе 
сымэ. Ди жагъуэ зэрыхъунщи, Хъымбэзэр Хьэсанш нобэ 
 къытхэтыжкъым, ар нэхъ пасэу дунейм ехыжащ, ахърэт нэхур 
Тхьэм кърит. Иджы ди ныбжьыр здынэсам дэтхэнэми ди 
 хъуэпсапIэр зыщ - ди узыншагъэр къэмытIасхъэныр аращи, 
Тхьэм къытхузэпищэ.

АХЪСОР Анибал, Тэрч къалэ.

КъБР-м Мэкъумэш хозяйствэмкIэ и ми-
нистерствэм и пресс-IуэхущIапIэм къы-
зэритамкIэ, 2023 гъэм и мазибгъум къри-
убыдэу республикэм консерв щащI и за-
водхэм хадэхэкI гъэтIылъыгъэу банкI 
 мелуан 325-рэ траIуэнтIащ. Нэгъабэ и 
иджы хуэдэ зэманым елъытауэ ар про-
центи 105,7-кIэ нэхъыбэщ.

ЗЭРЫХАБЗЭУ, республикэм нэхъыбэу 
къыщыщIагъэкI бэдрэжаным къыхащIыкIа 
пIастэхэр, джэшхъурей, нащэ, нартыху 
фIэIугъэхэр. ИкIи, къыхэдгъэщынщи, ха-
дэхэкIхэр банкIхэм илъхьауэ гъэ тIы-
лъынымкIэ Къэбэрдей-Балъкъэрым бжьы-
пэр Кавказ Ищхъэрэм щиIыгъщ. 

БЭТОКЪУЭ  Албэч.

Къэбэрдей-Балъкъэрым Транспортымрэ гъуэгу хо-
зяйствэмкIэ и министерствэм иджыблагъэ къызэри-
тамкIэ, Нарткъалэ иджы щаухуа курыт еджапIэ №4-м 
ухуэзышэ Дербентская, Терская, Свободы, ПащIэм и 
цIэр зезыхьэ уэрамхэр щыIэ мардэм тету зэрагъэпэщы-
жащ. Псори зэхэту абыхэм зы километрым щIигъу я 
кIыхьагъщ. 

ЕДЖАПIЭМ тыншу, шынагъуэншэу уIухьэн папщIэ 
лэжьыгъэ пыухыкIахэр ухуакIуэхэм зэфIагъэкIащ: уэрам-
хэм асфальтобетоныщIэ тралъ хьащ, лъэс лъагъуэхэр 
 хашащ, абыхэм мывэхэр кърагъэ тIылъэкIащ, къэухьхэр 
ягъэуващ, гъуэгу дамыгъэхэр, зэ хыхьэпIэ-зэхэкIыпIэхэр 
къыхагъэщхьэхукIащ, гъуэгубгъу хэм къэкIыгъэ щхъуан-
тIэхэр кърагъэтIысэкIащ. 

ХЬЭЩЫКЪУЕЙ  Олег. 

ФИЛИН Игорь и цIэр нэхъ 
щызэлъащIысар Адыгэ къэ-
рал университетым лъэпкъ 
филологиемрэ щэнхабзэм-
кIэ и къудамэм щеджэ ныб-
жьыщIэхэм практикэ щра-
гъэкIуэкIыну щIыпIэр къыха-
хын хуей щыхъуарщ. Нэ-
хъыбэм щытыншын, я Iуэхур 
псынщIэу щызэфIэкIын Iуэху-
щIапIэ къыхахмэ, зи цIэ 
 къитIуа щIалэм «Адыгэ 
 макъ» газетыр къыхихащ - 
урыс щIалэр адыгэбзэмрэ 
абы пыщIа Iуэхугъуэхэмрэ 
дапхуэдэу пэлъэщынуми 
къэ щIэгъуейт, ауэ хэдэу къы-
хихар IэнатIэ гугъуу зэры-
щытым ар зыщIэхэр ирип сэ-
лъат, пщIэи зыхуригъэщIат. 
Лъэпкъ газетым щылажьэхэ-
ми гъэщIэгъуэн къащыхъуат 
къахыхьа щIалэ къуапцIэ нэ 
щхъуантIэм и гуращэхэр, ауэ 
яхуэмыухыу яфIэхьэлэмэтыр 
ар адыгэ унагъуэ щапI къу-
дейм къыщымынэу, адыгэб-
зэкIэ къызэрыпсэлъарат.

- СызыпI адэ-анэхэр 
адыгэщ, адыгэ газетыр уна-
гъуэкIэ къытхуокIуэ, къиднэ 
щIагъуэ щымыIэу щIыдо-
джыкI. Си анэм газетым 
 хуищI пщIэр си щхьэкIэ 
згъэунэхуащи, сыхуейщ ар  
зэрагъэхьэзырым зыщыз-
гъэгъуэ зэну, лэжьыгъэр къы-
зэры зэ пэщ щIыкIэм Iэ ижь 
зы хуэсщIыну», - яжриIат Фи-
лин Игорь газетым и лэ жьа-
кIуэхэм.

Илъэс 20 фIэкIа мыхъуа 
Игорь гугъуехь куэд зи нэгу 
щIэкIа щIалэщ. Хэт нэхъри 
абы зыхещIэ гущIэгъу пхэ-
лъыным, цIыхум хуабагъэ 
хэлъу ухущытыным къикIыр. 
Арагъэнущ езыр цIыху са-
къыу, щабагъыр зи щэным 
ебэкI ныбжьыщIэу щIы щы-
тыр. Игорь къыщалъхуар 
Мэз куу пэмыжыжьэу щыIэ 
Серпуховэ къалэ цIыкIурщ.   
И анэр хуэщIатэкъым, ма-
хуэм къыпэщIэхуэр езымрэ 
сабиймрэ я шхыну псэууэ 
арат. ЦIыхубзыр бэзэрым 
 тетти, сабийр абы ихьырти, 
махуэр зи кIыхьагъым ашы-
чым ису къыздрихьэкIырт. 
Куэдми-мащIэми, апхуэдэу 
дапхуэдиз екIуэкIами хэт 
жиIэн, ауэ зы махуэ гуэрым 
сабийм и хуитыныгъэхэр 
 хъумэнымкIэ IуэхущIапIэм 
зэхихащ абы и хъыбар икIи 
кIэщIу иужь ихьэщ, тхылъым-
пIэхэр махуэ зыбжанэм и 
кIуэцIкIэ игъэхьэзырри, са-
бий унэм иригъэшащ щIалэ 
цIыкIур. А къэхъугъэ бзаджэр 
хэмытми, зи гъащIэр вакъэ 
зэвым иту зыхь анэ тхьэмыщ-
кIэм ар хуэшэчакъым, и 
щхьэр зэIыхьащ, и узынша-
гъэр къэтIасхъэри, сыма-
джэщым щIэхуащ. Сыт хуэ-
диз бэлыхь имыгъэвми, анэ 
тхьэмыщкIэр и къуэм лъы-
хъуэу, здэщыIэм щIэупщIэу 
ихьащ, икIи, и насып къихь-
ри, ар къигъуэтыжат, ауэ и 
узыншагъэр щхьэусыгъуэ 
къыхуащIри къратыжакъым. 
ИлъэсипщI хуэдизкIэ сыма-
джэщым щIэлъауэ, гукъеуэм 
игъэныщкIуа анэ тхьэмыщ-
кIэр 2016 гъэм дунейм ехы-
жащ.

А псор хъарпшэру фIэкIа 
имыщIэжми, зеиншэу къэ-

Насыпым
хуэлажьэу

УФ-м ФедерацэмкIэ и Со-
ветым и УнафэщI Матвиен - 
кэ Валентинэ къыхилъхьащ 
Уры сейм насыпымкIэ и ми-
нистерствэ къыщызэрагъэ-
пэщыну. Апхуэдэ и Iуэху 
еплъыкIэр абы утыку къыщ-
рихьащ «ЩIэныгъэ. Япэ ит-
хэр» зэхыхьэм.

АБЫ къызэрыхигъэщамкIэ, 
апхуэдэ гупсысэр нахуапIэ 
 хъуныр и хъуэпсапIэщ икIи 
 нэхъапэкIи а жэрдэмыр къи-
гъэлъэгъуауэ щытащ. Насы-
пымкIэ министерствэм и къа-
лэн нэхъыщхьэу щытынур 
къэралым къыщащтэ уна-
фэхэм жылагъуэр насыпы -
фIэ зэрищIыр къэпщытэ-
нырщ.

«Апхуэдэ министерствэ 
яIэщ Хьэрып Эмират Зэгуэт-
хэм, - жиIащ Матвиенкэ Ва-
лентинэ. - А къэралым сы-
кIуауэ ар къасщIэри, я лэжы-
гъэми зыщызгъэгъуэзат. Абы 
лъандэрэ а хъуэпсапIэр си-
Iэщ. Ауэ апхуэдэ жэрдэмыр 

УсакIуэшхуэм и пшыхь

иджыпстукIэ къыздэзыIы-
гъыр мащIэщ».

2020 гъэм Камчаткэ крайм 
и гъэзэщIакIуэ властым и 
щIыналъэ органхэм зэхъуэ-
кIыныгъэ щрагъэкIуэкIым 
апхуэдэ министерствэщIэ 
къызэрагъэпэщауэ щытащ. 
Пэжщ, жылагъуэм «насыпым-
кIэ министерствэ» жаIэми, 
къэрал дэфтэрхэм ар къы зэ-
рыщыгъэлъэгъуар «псэукIэ 
зэIузэпэщымрэ унагъуэ по-
литикэмкIэ министерствэ» 
фIэщыгъэр иIэущ. Абы и 
лэжьыгъэр теухуащ щыIэкIэ-
псэукIэ Iуэхухэм. 

ЗэIухауэ
псэлъащ

Тыркум хамэ къэрал 
IуэхухэмкIэ и министр Фи-
дан Хаканрэ США-м и 
Къэрал секретарь Блинкен 
Энтонри Анкара щызэхуэ-
защ. А зэпсэлъэныгъэхэм 
Фидан къыщыхигъэщащ 
 Палестинэмрэ Израилымрэ 
я зэпэщIэтыныгъэм Аме-
рикэм щиубыда увыпIэм 
 дуней псор щытыкIэ гугъу 
зэрыригъэувэр.

«ДУНЕЙМ щыпсэу лъэпкъ 
псоми я нэгу щIэкIа, цIыхуш-
хуэ зыхэкIуэда зэхэуэ гуа-

щIэхэр егъэлеяуэ ягу щIы-
хьащ икIи абыкIэ зэрымы-
арэзыр къагъэлъэгъуащ. Фи 
къэралыр къалъытэ Изра-
илым илэжь щIэпхъаджа-
гъэхэм я телъ хьэу, абы ипкъ 
иткIи Америкэм и пщIэр фэ 
езым ивоудыхыж», - жиIащ 
Тыркум  хамэ къэрал Iуэхухэм-
кIэ и министрым. 

Журналистхэм къызэра-
гъэлъагъуэмкIэ, Фидан Ха-
канрэ тырку лIыщхьэхэмрэ 
зэIухауэ тепсэлъыхьащ Газэ 
щекIуэкI зауэм цIыху мамыр-
хэмрэ сабийхэмрэ зэрыщы-
хэкIуадэм, Израилым Палес-
тинэм и IуэхущIапIэ куэд зэ-
рызэтрикъутэм, зауэлIхэм 
щIэп хъаджагъэшхуэ зэры зэ-
рахьэм.

Апхуэдэу Тыркум и хъыбар-
егъащIэ IэнатIэм и лэжьа-
кIуэхэм гу лъатащ Америкэм 
къикIа лIыкIуэхэр гуапэу 
 зэ рырамыгъэблэгъам. Пса-
лъэм папщIэ, абыхэм япе-
жьахэм яхэтакъым къулыкъу 
лъагэ зыIыгъ тырку унафэщI-
хэр, Америкэм и Къэрал 
 секретарыр Анкара жэщу 

къэлъэтащ, ауэ перроныр 
къагъэ нэхуакъым.

Нобэ

1914 гъэм къалъхуащ УФ-м 
щIыхь зиIэ и артист Жыгун 
Тимэ.
1924 гъэм къалъхуащ педаго-
гикэ щIэныгъэхэмкIэ доктор, 
профессор, ЩIДАА-м и ака-
демик, АР-м щIэныгъэмкIэ 
щIыхь зиIэ и лэжьакIуэ Шорэ 
Ибрэхьим.
1932 гъэм къалъхуащ 
 КъБАССР-м щIыхь зиIэ и нар-
тыхугъэкI, Социалист Лэ-
жьыгъэм и ЛIыхъужь Щауэ 
Iэхьед.

Дунейм и щытыкIэнур
«pogoda.yandex.ru» сайтым 

зэритымкIэ, Налшык пшэр те-
хьэ-текIыу щыщытынущ.  Хуа-
бэр махуэм   градус 13 - 17, 
жэщым градуси 6 - 8 щыхъу-
нущ.

Къупщхьэр  зейр
урысми,  лыр  зейр

адыгэхэращ

хъуа щIалэ цIыкIум и гукъэ-
кIыж хэм къэзылъхуа и анэр 
хэкIыркъым. ГъэщIэгъуэнра-
щи, гужьгъэжьи зыми хуи-
щIыркъым.

- СлъэкIыу, си цIыкIущ -
хьэм екIуэкIа Iуэхугъуэхэм 
зыхезгъэлъасэркъым. Илъэ-
сипщI сыхъуу арат дунейм 
сыкъытезыгъэхьа си анэр 
япэ дыдэу щыслъэгъуам. 
Абы и нитIым къыщIиха 
гуIэмрэ лъагъуныгъэ абра-
гъуэмрэ сыпсэуху сщыгъуп-
щэнукъым. СызыпIа си анэм 
абы деж сишэри сигъэлъэ-
гъуауэ арат. КъицIыху щIа-
гъуэ щымыIэми, къызэрыс-
Iуплъэу япэу къыжьэдэкIари 
си цIэрат. И нэпсыр… Куэд 
 сигу къэмыкIыжми, щыIэны-
гъэм и къиин мыухыжхэм 
ягъэундэрэщхъуа си анэм 
сызэрыIэщIахар къысхуиIуэ-
тат. Сигу къэкIыжмэ, адэ 
жыжьэу гущIэм илъ зы 
гурыщIэ гуэр хы толъкъуну 
къоукъубей, сигу щIогъу, ауэ 
сызэреджэнур къызгуры мы-
Iуэу сыщытщ, - жеIэ щIалэм.

Игорь сабий унэм куэдрэ 
щымыIэу, Краснодар щыщ 
унагъуэ гуэрым япIыну ира-
тащ. Ауэ ари увыIэпIэ хуэ-
хъуакъым щIалэм. Илъэс 
зытIущ нэхъ дэмыкIыу, курыт 
еджапIэм щIэтIысхьа къу-
дейуэ, щIалэ цIыкIур интер-
натым иратыжын хуейуэ 
 игъэуващ зыпI анэм. Ады-
гейм къашэри, Щоджэн щIы-
налъэм ит сабий унэм ира-
тащ. АрщхьэкIэ адэ папщIэ 
къыхуэхъуа лIым щIалэ 
цIыкIур игу пыкIыртэкъыми, 
къыкIэлъыкIуэрт, IэфIыкIэрэ 
хьэпшып зэмылIэужьыгъуэ-
хэмрэ къыхуихьурэ зригъэ-
лъагъурт. Унагъуэм езым я 
сабий къахэхъуэжами, Игорь 
къраха лейр мыгъуагъэу зы-
хуэзылъагъуж лIым ар зэи 
ибгынакъым - зыгъэпсэхуа-
кIуэ хы Iуфэм кIуэми ишащ, 
унагъуэкIэ гуфIэгъуэ зэхыхьэ 
яIэми ирегъэблагъэ.

Сабий унэм куэдрэ щы-
Iакъым Игорь. Ар Мамхэгъ 
дэс Зэхуэсхэ я унагъуэм 
 къащтащ икIи нобэр къыз-
дэсым бын яхуэхъуауэ абы 
яхэсщ. ЩIалэм Iыхьлыуэ 
 къилъытэр ахэращ. Игорь 
зыхэхуа унагъуэр цIыкIутэ-
къым. Зэхуэс Русланрэ Мэрэ-
тыкъуэ Мариетрэ пхъуитху 
 зэдагъуэтащ, абы къищынэ-
мыщIауэ, нэрыбгибл сабий 
унэм къыIахри япIащ. Игори 
абыхэм ящыщщ.

- Ди адэ-анэр сабий унэм 
къыщыкIуам, гъэсакIуэр 
къыт хыхьэри, абыхэм я деж 
кIуэну гукъыдэж зиIэмкIэ 
къыдэупщIат. Сэ сызэры-
хуейр щыжысIэм, ахэри нэ-
гъуэщIым еплъыжакъым. 
Тхылъхэр махуэ бжыгъэм 
 къриубылэу ягъэхьэзыращ, 
куэд дэмыкIыуи я унэ сы-
къашащ. Япэ мазэхэр си анэ 
Мариет дежкIэ тыншауэ 
 сху жыIэнукъым: сысыма-
джэ рилэт, зэпымычу доху-
тырхэр къызэхэкIухьэн  хуейт, 
езыри дзыхьмыщIу сыщыт-
ти,  гукъыдэж къызитын, 
фIыуэ зызигъэлъагъун щхьэ-
кIэ, Iэджэ гугъуехьми хэз-
гъэтт. Ауэ къызэрысхуейр, 
къы зэрыс хуэныкъуэр зыхы-

за гъэ щIащ, я гъащIэм сызэ-
ры щыщыр си фIэщ ящIащ, 
арыххэуи, ди щыIэныгъэр 
зэтеубла хъуауэ къысщохъу, -  
зеумысыж Игорь.

- Сыкъызыхэхуар адыгэ 
 къуажэм щыпсэу, Адыгэ 
 Хабзэр щызекIуэ унагъуэт, - 
пещэ адэкIэ и псалъэм 
Игорь. - Къалъхуари япIри 
зэхэдз щымыIэу къыщыхъу 
унагъуэ дахэт. Сымыадыгэ-
ми, си анэр езым и бзэкIэт 
къызэрызэпсалъэр - апхуэ дэ 
щIыкIэкIэ си ныбжьэгъухэм 
сахигъэсыхьыну хущIэкъуу 
арат. Псом япэ фIэхъусхэр 
сигъэщIащ, итIанэ дызы хэп-
сэукI дунейм епха фIэщы-
гъэхэмрэ псалъэхэмрэ зы-
рызыххэурэ сигъэщIащ. Сы-
зэрысабийрагъэнт - гугъу 
къысщыхъуакъым. ПсынщIэу 
адыгэбзэр зэзгъэщIащ. Зэ-
мыгъэщIапIи иIэтэкъым - 
сызыхэт си ныбжьэгъухэр 
псори адыгэт, зэрызэпсэ-
лъар адыгэбзэт. Мыгувэуи 
салъэщIыхьащ, - къыпыгу-
фIыкIыурэ жеIэ щIалэ-           
щIэм.

ИкIи, пэжу, Игорь мыбза-
джэу адыгэбзэкIэ мэпсалъэ. 
МащIэ-мащIэурэ, ауэ IупщIу 
къипсэлъурэ жыIэгъуэр зэ-
пегъэувэ. АдыгэбзэкIэ жаIэр 
зэрыщыту къыгуроIуэ.

- Илъэс бжыгъэ дэкIыжащ 
адыгэ къуажэм сызэры щып-
сэурэ. Сымысабий дыдэми, 
акъылкIэ зэзгъэзэхуат сы-
къызыхэхуа унагъуэм я хаб-
зэрэ я бзэрэ къэсщтэн зэ-
рыхуейр. ИкIи сыхущIе гъуэ-
жыркъым апхуэдэу сызэ-
регупсысам. Адэ-анэ сиIэщ,  
я быну сыкъалъытэ, сэркIэ 
абы нэхърэ нэхъ фIыгъуэ-
шхуэ щыIэкъым. Адыгэбзэри 
а Iуэхум и зы лъэмыжу къы-
золъытэ. Мамхэгъ къуажэм 
дэт курыт еджапIэр къызэ-
рызухрэ илъэситху дэкIащ. 
Ауэ ныбжьэгъухэр къысхуэ-
нащ, дызэIуощIэ, ди Iуэху 
зыIуткIэ дызэрощIэ. Си 
цIыкIу гъуэм гугъуехь зэхуэ-
мыдэхэр си нэгу щIэкIами, 
нобэкIэ си щыIэныгъэм сы-
хуэ арэзыщ. Си адэ-анэм я 
фIыгъэкIэ, еджапIэ нэхъыщ-
хьэм сыщIэтIысхьэри, унэ 
щIынымкIэ инженер IэщIа-
гъэр зэзгъэгъуэтащ. Ауэ сэ 
журналист сыхъуну сыхуейщ, 
ар си хъуэпсапIэщ. Аращ 
Адыгэ къэрал университе-
тым адыгэ филологиемрэ 
щэнхабзэмкIэ и къудамэм 
сыщыщIэтIысхьар. Иджыпс-
ту етIуанэ курсым сыщIэсщ, - 
жеIэ гушхуэу Игорь.

Адэ хуэхъуа Зэхуэс Руслан и 
щапхъэщ щIалэм. Унагъуэ 
IуэхукIи, гуп хэтыкIэкIи, цIыху-
гъэкIи Игорь абы доплъей. 
Тхьэмахуэ къэс къуажэм мэ-
кIуэж, Iэмалу иIэхэмкIэ уна-
гъуэм защIегъакъуэ.

- Къупщхьэр зейр урысми, 
лыр зейр адыгэхэращ. Сэ 
срогушхуэ адыгэ унагъуэм 
сызэрыщапIам, адыгагъэрэ 
гущIэгъурэ схэлъу сыкъы-
зэрагъэхъуам. ГъащIэм гур 
щIэкIуэдын Iэджи уегъэ-
лъагъу, ауэ абыхэм гъэу-
нэхупIэу уахэплъэмэ, фIы 
гуэр къы зэрыппэщылъымкIэ 
фIэщ хъуныгъэ уиIэ мэхъу. Сэ 
фIэщхъуныгъэр зэи сфIэ-
кIуэдакъым. Тхьэм фIыщIэ 
хузощI!

ШУРДЫМ Динэ.

Псы куэд ежэхащ
абы лъандэрэ…

ЗэIузэпэщ ящI

Кавказ  Ищхъэрэм  щыпашэщ

ГъащIэр матэ щIэдзакъым, жаIэ игъащIэми. Гугъу ехьыр 
зищIысыр зыгъэунэхуахэм, гъащIэм и  архъуанэм ирихьэу 
фIыуэ зэридзахэм абы къикIыр къагуроIуэ. Жьы къыще-
пщэм щыгъуазэкъым зи адэ-анэр зыщхьэщыт сабийм, 
тхьэмыщкIагъэр зы хуэдэр ищIэркъым пщэдджыжьышхэ 
зыгъуэтым,  гукъеуэ жыхуаIэр ицIыхуркъым жэщым и 
щхьэ зы щIихьэн зиIэ цIыхум. А псор гъэунэхупIэм ещхьщ, 
зихуэдэр къэпцIыхуу пфIэ кIуэ дамэ, ауэ сыт узэре джэнур 
апхуэдэ хуабагъэ зи гъащIэм мащIэ дыдэу фIэкIа 
хэмытам?! Мы тхыгъэ кIэщIыр зытеухуа щIалэщIэр ди 
лъэпкъэгъукъым, ауэ адыгэ унагъуэ къыщыхъуауэ, 
 адыгагъэ зэ рихьэу дунейм тетщ. Абы фIы дыдэу ещIэ гъа-
щIэм цIыхум иридзыфыну уды ным и гуащIагъыр зы хуэ-
дэр, апхуэдэ дыдэуи зы хещIэ цIыхугъэм и лъапIэныгъэр.

ДифI догъэлъапIэ

«Иджырей зэманым и дирижёр щэ-
джащэ», «Макъамэбзэм и пащтыхь», 
«Термоядернэ Темыркъан», «Дуней 
псом щыцIэрыIуэ дирижёр», «Ди-
рижёр Iуэхум и тхьэ»…

МЫХЭР ди хэкуэгъу, Зэрэгъыж къуа-
жэм щыщ, дуней псом щыцIэрыIуэ му-
зыкант, Шостакович и цIэр зезыхьэ 
къэрал филармониеу Санкт-Петербург 
щыIэм и Академическэ симфоническэ 
оркестрым и дирижёр нэхъыщхьэ Те-
мыркъан Юрэ щхьэкIэ цIыхушхуэхэм 
жаIахэм щыщ зымащIэщ.

Адыгэ щIалэщIэм и вагъуэр къы-
щыблар 1966 гъэм и дыгъэгъазэ мазэм и 
кIэхэм хуэзэущ. Абы щыгъуэщ музыкан-
тышхуэ хъунум бгъэдэлъ зэчийм гу 
къыщылъатар - дирижёрхэм я ЕтIуанэ 
Союзпсо зэхьэзэхуэм и япэ саугъэтыр 
Юрэ къратауэ щытащ. «Япэу 1938 гъэм 
щыIа мыпхуэдэ зэхьэзэхуэмрэ мы иджы 
екIуэкIамрэ я зэхуаку чэмышхуэ щымы -
Iэу илъэс щэщI дэлъщ, - «Правда» газе-
тым, 1966 гъэм дыгъэгъазэм и 26-м 
къыдэкIам, щитхауэ щытащ зэхьэзэхуэм 
и къызэгъэпэщакIуэ комитетым и уна-
фэщIу щыта композитор Кабалевский 
Дмитрий. - А зэманым къриубыдэу ди 
 совет дирижёр еджапIэм зиужьащ, 
 лъагэу зиIэтащ, ехъулIэныгъэщIэхэри 
 къихьащ».

Мазэпсо нэблагъэкIэ екIуэкIащ а 
 ЕтIуанэ Союзпсо зэхьэзэхуэр. Абы хэтащ 
ди къэралышхуэм и республикэхэм, об-
ластхэм, крайхэм, къалэхэм къикIауэ 
цIыху 48-рэ. Абыхэм ящыщу цIыхуищым 
щIыхь тхылъхэр хуагъэфэщат - Кахидзе 
Джансуг (Тбилиси), Кожухарь Владимир 
(Киев), Ефимов Юрий (Минск), Ленин-
град дэт консерваторэм и аспирант 
Темыркъан Юрэ япэ саугъэтыр зэдэ-
арэзыуэ къратащ. Абы щыгъуэ нэгъуэщI 
саугъэтхэмкIэ ягъэпэжащ Кисловодск и 
симфоническэ оркестрым и дирижёр 
 нэхъыщхьэ Тюлин Даниил, Алма-Ата дэт 
оперэ театрым и дирижёр нэхъыщхьэ 
Мансуров Фуат, Ленинград щыIэ консер-
ваторэм и студент Симонов Юрий сыми.

«Правда» газетым а и номер зи гугъу 
тщIам Кабалевский Дмитрий мыпхуэ -
дэу щитхащ: «Темыркъан Юрэ псоми 
хуэ мы дэжу и зэфIэкIыр наIуэу къыщи-
гъэ лъэгъуащ Равель и сюитэ «Даф -
нисрэ Хлоерэ» жыхуиIэм. Зи гугъу тщIы 
сюитэм абы оркестрым музыкэм и къа-
рур щызу щигъэлэжьам и мызакъуэу, а 
музыкэм къыпкърыкI нурыр щигъэлъэ-
гъуэн хузэфIэкIащ. Абы зыхуэдэ щы-
мыIэу фIыуэ къигъэлъэгъуащ Шоста-
кович и Япэ симфониер - еплъ-едаIуэхэм 
я деж Iэзэу нихьэсащ мы лэжьыгъэ 
хьэлэмэтым къызэрыгуэкIыу щымыт 
щIалагъэу хэлъри, иужьрей Iыхьэхэм 
щагъэбыда мыхьэнэри. Шостакович и 
симфонием и къэуатыр кърихьэлIахэм я 
деж нихьэсащ».

Темыркъан Юрэ Ленинград консер-
ваторэр тIэуней къиухащ - 1961 гъэм 
альтисту, 1966 гъэм - дирижёру (про-
фессор Мусин Илья и классыр). А гъэ 
дыдэм аспирантурэм щIэтIысхьэжащ.

Театр ЦIыкIуу Ленинград дэтым Те-
мыркъаным щигъэуващ Гершвин и 
«Поргирэ Бессрэ» оперэр, Чайковскэм и 
«Щелкунчик» балетыр.

1968 гъэм и мазаем ар Ленинград 
 филармонием и дирижёр нэхъыщхьэ 
мэхъу. А щIыкIэм тету Темыркъан Юрэ и 
цIэр музыкэр фIыуэ зылъагъу жыла-
гъуэм хэз хъуащ, нэгъуэщI къэ ралхэми 
къыщацIыхуащ. Дуней псом симфони-
ческэ оркестр нэхъ ин дыдэу  тетхэм я 
 дирижёру абы къэрал Iэджэми и кон-
цертхэр щитащ. Зэкъым, тIэукъым 
Темыркъаным и зэфIэкIыр Америкэм и 
Штат Зэгуэтхэм, Японием, Испанием, 
Франджым, Австрием, Скандинавием и 
къэралхэм, Болгарием, Великобрита-
нием, Италием, ФРГ-м, Ираным, Ка-
надэм, Польшэм, Чехием, Югославием, 
Мек сикэм, Израилым, нэгъуэщIхэми 
зэрыщигъэлъэгъуар. А щIыпIэхэм къы-
щыдэкI газетхэмрэ журналхэмрэ къыт-
радза тхыгъэхэм къыхощ музыкант ныб-
жьыщIэм зэфIэкIышхуэ зэрыбгъэдэ-
лъыр, оркестрым шэрыуэу зэрыдэ ла-
жьэр.

1971 гъэм Ленинград и филармонием 
и артистхэм, Темыркъаныр я пашэу, кон-
цертхэр яту къызэхакIухьащ Швецием, 
Финляндием, Данием я къалэхэр. Абы-
хэм ехъулIэныгъэшхуэ яIащ. ДэнэкIи 
прессэм къыщагъэлъэгъуащ Юрэ и 
гупым зэфIэкIышхуэ зэрыдалъэгъуар. 
Стокгольм къыщыдэкI «Свенска дагбла-
дет» газетым итхыгъащ: «Ленинград-
дэсхэм я Iэзагъэр, абыхэм музыкэм хуаIэ 
лъагъуныгъэр, ар зэрызыхащIэр, ди-
рижёр Темыркъан Юрэ псэщIэ къып-
хэзылъхьэж и къарур... А псори умы-
гъэщIагъуэу къанэркъым». ЕхъулIэны-

гъэкIэ зэфIигъэкIащ оркестрым 1971 
гъэм Болгарием щита концертхэри.

ИлъэситI дэкIа нэужь, ленинград-
дэсхэм Москва щата концертым цIыху -
хэр къызэщIиIэтат. «Дирижёрми ор-
кестрми Iэзагъэшхуэ дагъэлъэгъуащ. 
Зыхуэдэ щымыIэт оркестрым и зэ-
щIэжьыуэр. Зым адрейр щыщIихъумэ 
къэмыхъуу, дэтхэнэ зы макъ «налъэ» 
цIыкIури зыхыуагъэщIэн яхузэфIэкIырт. 
Ритм хьэлэмэтыщэ щIэтт езы оркест-
рым. Псори икъукIэ къабзэу зэдэIурт», - 
итхыгъащ абы щыгъуэ «Музыкальная 
жизнь» журналым (№7, 1973 гъэ).

А илъэс дыдэм Ленинград и артистхэр 
щыIащ Нидерландхэми, Норвегиеми, 
Швециеми, Даниеми, Финляндиеми. 
Дэни щата я концертхэр зэпэщт. Къэрал 
музыкэ гъуазджэм зегъэужьыным щиIэ 
фIыщIэм папщIэ Темыркъан Юрэ 
 Урысей Федерацэм щIыхь зиIэ и артист 
цIэ лъапIэр къыфIащащ. А гъэ дыдэм 
абы къыкIэлъыкIуащ саугъэт лъапIи - 
музыкант цIэрыIуэм 1968 - 1970 гъэхэм 
ита концертхэм щхьэкIэ къыхуагъэфэ-
щащ УФ-м Глинкэ и цIэкIэ щат Къэрал 
саугъэтыр. ИлъэситI дэкIри, аргуэру зы 
гулъытэ къыхуащIащ - Къэбэрдей-Балъ-
къэр Республикэм и цIыхубэ артист 
ящIащ.

Зэи игъэкIащхъэртэкъым зэрыщIи-
дзэрэ, ауэ Темыркъан Юрэ и концертхэр 
псом хуэмыдэу итащ 1974 гъэм. А 
илъэсым филармониеми абы и ди-
рижёрми япэу къахуихуащ Японием 
 кIуэну. Мазаемрэ гъатхэпэмрэ концерту 
22-рэ абы щатащ. Адыгэ щIалэм и Iэза-
гъэм теухуауэ тхыгъэхэр традзащ «Ака-
хата», «Асахи», «Иомиури», «Майнити», 
«Токио Симбун», нэгъуэщI газетхэми.

А гъэм и бадзэуэгъуэм Париж ще кIуэ-
кIащ урыс музыкэм и фестивалыр зэ-
рызэхуащIыж концерт. Апхуэдэ концерт-
хэр ехъулIэныгъэкIэ щатар Франджым и 
къалащхьэм и закъуэкъым. Абыхэм 
Темыркъаныр хэтащ симфоническэ 
 оркестрым и дирижёру. А фестивалыр 
уват лъэпкъ куэду зэхэт ди къэралы ш-
хуэм и гъуазджэр нэсу къызэрыщ 
 гъуджэу. Критик Ан Ре «Монд» газетым 
щитхат уэрэджыIакIуэ гъэщIэгъуэнхэу 
Зыкинэ Людмилэ, Белобрагинэ Люд-
милэ, Эйзен Артур, апхуэдэуи «музыкант 
щэджащэ Темыркъан Юрэ» сымэ ятеу-
хуауэ.

ЩIышылэм Москваи концертышхуэ 
щатащ Ленинград оперэмрэ балетымрэ 
и академическэ Театр ЦIыкIум щIыгъуу. 
Музыковедхэу Добрынинэ Элеонорэ, 
Дьяков Александр сымэ къызэралъы-
тамкIэ, «Гершвин и «Поргирэ Бессрэ» 
оперэр Iэзагъэшхуэ хэлъу гъэува хъуащ, 
абы щIэт музыкэри телъыджэлажьэт, 
 дирижёр Темыркъан Юрэ и фIыщIэкIэ».

1974 гъэм и бжьыхьэм мазитIкIэ Ита-
лием щекIуэкIащ урыс музыкэм и фес-
тиваль. Ди артистхэм зыкъыщагъэ-
лъэгъуащ Венециеми, Милани, Неапо-
ли, Турини, Флоренциеми я театрхэм. Ар 
телевиденэкIэ къэрал псоми ирагъэлъа-
гъужащ. А зыкъэгъэлъэгъуэныгъэхэр, 
концерт ятахэр гурыхь зэрыхъуам и фIы-
щIэшхуэ хэлъщ Темыркъан Юрэ. «Ма-
фIэр къызыпих дирижёркIэ» къыще-
джащ абы фестивалыр зэрекIуэкIам 
 тетхыхьыжа «Унита», «Стампа», «Рес-
публика», «Аванти» га зетхэр, «Оджи», 
«Панорама», «Эпока», «Эуропео» жур-
налхэр.

1975 гъэм и пэщIэдзэм Ленинград 
 филармонием и симфоническэ оркес-
трым и дирижёр нэхъыщхьэр США-м 
 кIуащ. Абы концертхэр итащ Сан-Фран-
цискэ, Филадельфие я симфоническэ 
оркестрхэм щIыгъуу. Абы щыгъуэ игъэ-
зэщIащ Малер и Япэ симфониер, Про-
кофьевым и лэжьыгъэхэр, Бизе и «Кар-
мен-сюитэр», нэгъуэщIхэри.

Темыркъаным и дежкIэ гукъинэж хъуа 
Iуэхугъуэшхуищ щыIащ 1976 гъэм. Мэ-
лыжьыхьым ар ягъэуващ Оперэмрэ ба-
летымкIэ театру Кировым и цIэр зе-
зыхьэм и дирижёр нэхъыщхьэу. Куэд дэ-
мыкIыу Юрэ къыфIащащ Урысей Феде-
рацэм и цIыхубэ артист цIэ лъапIэр. 
ЩэкIуэгъуэм и 7-м газетхэм къытрадзащ 
Темыркъаным СССР-м и Къэрал сау-
гъэтыр етыным теухуауэ унафэ.

1977 гъэм и гъатхэпэм Ленинград фи-
лармонием и симфоническэ оркестрыр 
США-м япэу кIуащ. Абы щата концертхэр 
екIуэкIащ Темыркъан Юрэрэ Эстонием   
и цIыхубэ артист Ярви Николасрэ я 
унафэм щIэту. Ахэр программэ къулей-
кIэ лэжьащ: Шостакович Дмитрий и Еб-
ланэ Ленинград симфониер, Свиридов 
Георгий и «Триптих цIыкIур», Чайковский 
Пётр и ЕплIанэ симфониер, Римский-
Корсаков Николай и симфоние сюитэр... 
Америкэм и къалэ тIощIрэ тIум гуапэу 
ирагъэблэгъащ абы щыгъуэ ди артист-
хэр. Ята концертхэм я нэхъыбэр екIуэкIащ 

Темыркъан Юрэ и унафэм щIэту.
А илъэсым и иужьрей махуэхэм Моск-

ва и Театр Иным щагъэлъэгъуащ Щед-
рин Родион и «Мыпсэуж нэрыбгэ» опе-
рэр. Зыхуэдэ щымыIэ жыхуаIэм ещхьу 
фIыуэ щытащ спектаклыр. Композитор 
Хренников Тихон «Правда» газетым мып-
хуэдэу щитхырт: «Куэду зэхэтт «Мыпсэуж 
нэрыбгэм» и партитурэр. А псор зэуIу 
щIыныр зыхузэфIэкIынкIэ хъуныр Iэза-
гъышхуэ зыбгъэдэлъ дирижёрт. Темыр-
къан Юрэ ар къехъулIащ, хорымрэ ор-
кестрымрэ ядригъэкIуэкIа лэжьыгъэш-
хуэм и фIыщIэкIэ. Уздеплъ-уздедаIуэм гу 
лъыптэрт абы иунэтI артистхэр тыншу 
зэрыджэгум, уэрэд зэрыжаIэм».

Темыркъан Юрэ и концертхэм 1978 
гъэм Грецием щыщIидзащ, Афинхэм 
щекIуэкIащ совет музыкэм и тхьэмахуэ. 
Кировым и цIэр зезыхьэ оперэмрэ ба-
летымкIэ академическэ театрым игъэ-
лъэгъуащ Прокофьев Сергей и «Зауэм -
рэ мамырыгъэмрэ», Петров Андрей и 
«Петр I» оперэхэр. Ахэр зэрекIуэкIам 
щытхъуу тхыгъэхэр къытрадзащ абы 
къыщыдэкI «Вима», «Врадини», «Ризос-
пастис», «Неа», «Македония», «Акропо-
лис», «Салоникхэр» газетхэм. «Маэстро 
Те мыркъаным и лэжьыгъэр телъыджэу 
еунэтI, Iэмэпсымэхэр Iэзэу игъэла жьэ-
кIэрэ, абы артистхэм я мызакъуэу, те-
атреплъхэри ирегъэдаIуэ, хьэщыкъ 
ещI», - итхащ «Вима» газетым.

Абыхэм зделэжьым, ахэр здригъэ-
кIуэкIым Темыркъаным зэман къегъуэт 
радиомрэ телевиденэмрэ зыгуэрхэр 
щригъэтхыну, художественнэ фильм -
хэм хуатха макъамэхэм («Всадник без 
 головы», «Блокада», «Моя жизнь», «Го-
род под липами», «Лишний билет», нэ-
гъуэщIхэми) я дирижёру щытыну.

Кировым и цIэкIэ щыIэ театрым и ди-
рижёр нэхъыщхьэу лажьэкIэрэ, адыгэ 
щIалэм игъэбэгъуащ япэ итахэм я ехъу-
лIэныгъэхэр. МузыкэмкIэ критик цIэры-
Iуэ Эльяш Николай «Известия» газетым 
(10.06.83 гъ.) къытрыригъэдза и тхыгъэм 
дыкъыщоджэ «Евгений Онегин» спек-
таклым теухуауэ: «ИгъащIэ лъандэрэ 
зэхэтха музыкэр щIэщыгъуэ къытщи-
щIыжащ Темыркъаным... Нэрылъагъут а 
спектаклыр Юрэ зэригъэувар».

IэщIагъэлIхэм дауэ къащыхъуа «Ев-
гений Онегин» спектаклыр?

СССР-м и цIыхубэ артисткэ Архиповэ 
Иринэ жиIащ: «Мы спектаклым и гугъу 
щыпщIкIэ, псом япэу и цIэ къиIуэн хуейщ 
ар зыгъэува икIи и режиссёр Темыркъан 
Юрэ. Ар оперэм щIэрыщIэу хэплъэжри, 
художественнэ и лъэныкъуэкIэ щIэуэ 
къызэIуихыжащ. СызэрыцIыкIурэ сы зы-
щыгъуазэ музыкэм сызыпэмыплъа да-
хагъэ дэслъагъужащ». СССР-м и цIыху -
бэ артист, композитор щэджащэ  Щедрин 
Родион: «Сэ апхуэдизкIэ гъэщIэ гъуэн, 
телъыджэ сщыхъури, сы  къигъэуIэб -
жьащ спектаклым, музыкэм и гуа-
кIуагъым, Темыркъаным и зэчийм сат-
хьэкъуащ. Юрэ классикэм иджырей 
цIыхум и нэкIэ щIэрыщIэу къеджэжри, 
зэманым и сабэ абы трихьар тригъэ-
къэбзыкIащ. ЩIэрыщIэу, щIэщыгъуэу 
 Iужащ оперэр. КIэ зимыIэ дахагъэрэ 
щIэщы гъуагъэрэ хилъэгъуащ абы музы-
кантышхуэм».

Къэралым и музыкэ гъащIэм Iуэху-
гъуэшхуэу хыхьащ Темыркъан Юрэ и 
 нэгъуэщI спектаклхэри - «Петр I», «За-
уэмрэ мамырыгъэмрэ», «Мыпсэуж нэ-
рыбгэр», «Пушкин», «ФIыцIэжь хъы-
джэбз» жыхуиIэхэр. Кировым и цIэкIэ 
щыIэ театрым Темыркъан Юрэ къы-
щигъэщIэрэщIэжащ япэм щыIа хаб-
зэфIхэр - абы и жэрдэмкIэ къызэрагъэ-
пэщыжащ музыкэм и пщыхьэщхьэхэр. 
Абыхэм щагъэзэщIащ Шостакович 
Дмитрий, Чайковский Пётр, Прокофьев 
Сергей сымэ я IэдакъэщIэкIхэр.

Илъэс 11-кIэ Темыркъаныр и унафэщIу 
щытащ Кировскэ (иджы - Мариинскэ) 
 театрым. 1988 гъэм Ленинград и симфо-
ническэ оркестрым и дирижёр нэ-
хъыщхьэу хахащ. Музыкэм псэкIэ хуэ-
лажьэ адыгэлI телъыджэр XX - XXI 
лIэщIыгъуэхэм я дирижёр нэхъ ин ды-
дэщ. Абы хузэфIэкIащ симфоническэ 
музыкэр фIыуэ зылъагъу псоми я гур 
 игъащIэкIэ къихьэхун.

И цIэр дахэкIэ, фIыкIэ дунейм къыт-
ринэри, тхэкIыжащ адыгэлI щэджащэр. 
Абы и зэфIэкIыр зэи лъэужьынши 
уахътынши хъунукъым. Мы махуэхэм 
абы хуощыгъуэ дуней псор, хуабжьу 
 гущIыхьэ щыхъуащ ар къызыхэкIа адыгэ 
лъэпкъым, хамэ къэралхэм щыпсэу ди 
къуэшхэм я щыгъуэ псалъэхэр къра-
гъэхь. Темыркъан Юрэ и фэеплъыр 
нэхуу игъащIэкIэ дигу илъынущ. 

ХЬЭФIЫЦIЭ  Мухьэмэд, 
УФ-м щэнхабзэмкIэ щIыхь зиIэ и 

лэжьакIуэ, Къэбэрдей Адыгэ Хасэм и 
тхьэмадэ. 

ФэеплъФФээееплплълъ   Уахътыншэ
Темыркъан Юрэ

Хэгъэрейхэр  нэхъ  лъэщт

Лэскэн и тIуащIэм хуэдэ-
гъэзеигъуэ защIэу къы хуэп-
лъэ мэзылъэ Iуащхьэхэм я 
ищхъэрэ къуапэхэм я деж 
къы щыщIэдзауэ къурш 
аранэ пап цIэхэр зи щIыбагъ 
къы дэт псыщхьэ гущапIэм 
нэс узы щыхуэзэ далэм хуиту 
зы щысплъыхьыным куэд 
щIауэ си нэ къыхуикIырт.

СИ КЪУЭШ Амиррэ сэрэ ба-
лигъыпIэм диувэу къалэдэс 
ды щыхъуами, дыщалъхуа 
лъэ ныкъуэмкIэ (Талъостэ-
неймкIэ) щыIэ мэзылъэ ду-
рэш хэм, ди щIалэгъуэм за-
гъуэ -загъуэкIэрэ къыщыт-
кIухьу щытахэм, къытедгъэ-
зэж щIыкIэу къыщыхутэным 
гукIи-псэкIи дыхуэпабгъэрт.

«Сыт иджы, Аслъэн, зи 
 гугъу къытхуэпщIыну нэхъ 
пфIэигъуэр?», - жыфIэу фы-
къызэупщIмэ, ар дэ щыр – 
Къэбэрдей-Балъкъэр къэрал 
университетым физикэмкIэ и 
къудамэм къыщыздеджа Уейт 
Мухьэмэд, тхыгъэр зейр, фи 
нэмыс нэхъ лъагэ ухъуи, си 
щIалэ Заур-Болэт сымэ зэгъу-
сэу Лэскэн ЕтIуанэ жылэм 
къе дза Iэхэлъахэми дихьэу, 
нэхъ жыжьэжу къэлъагъуэ 
къуак IэбгыкIэхэми я куэщI 
дызэритарщ. 

АтIэми, Заур-Болэтрэ сэрэ, 
Уейт Мухьэмэд ди гъусэу, 
иужь рейуэ дызэрежьэрэ 
илъэ сищ дэкIат. Ар мымащIэ-
ми, зэхэзекIуэкIэм и хьэл-щэ-
ну зыхэтлъхьам щыри ды-
къызэрытекIа щыIэтэкъым.

Ублэгъуэ

Налшык къалэт ди зэхуэсы-
пIэри, зилъэфыхь лей къыхэд-
мыгъэкIыу зыкъыщызэщIэт-
къуэри, зекIуэм хуэхьэзыр ма-
шинэ цIыкIум дызэдишэсащ,

Федеральнэ гъуэгу нэхъыщ-
хьэм дытету, Лэскэн лъэны-
къуэмкIэ докIуэ иджы. Дынос 
Лэскэн ЕтIуанэ (Анзорей     
ЦIы кIу) къуажэм худэзыгъэ-
зей зэ хыхьэпIэм. Сыкъыщы-
хъуа жы лэм и уэрам нэхъыщ-
хьэр гъуэгум къыпызыщэщи, 
дыз эрытехьэу, сабиигъуэрэ 
ныбжьыщIэу щызгъэкIуа 
илъэс хэм яжь къысщIихужа-
щи, гукъэкIыжхэм я IэфIыр 
хуэнэ хъуеиншэу зыщIызошэ. 

СыкъэзыгъэгумэщIа гупсы-
сэ хэм самыутIыпщу къуажэм 
дыблэжами, си гъусэхэр гъуэ-
гум дезгъэхьэхыну, уэршэрын 
щIызодзэж, дызрихьэлIэ-сыт-
хэм сахутепсэлъыхьу. 

Мэзылъэ шытхым и куэщI 
ис фIэкIа умыщIэну, тIуащIэм 
дахащэу зыдэзыгъэзэгъа 
Еро къуэ адыгэ жылэ цIыкIум 
дыдэжри, а псыхъуэ дыдэм 
осетинхэм 1864 гъэм щызэха-
ша Хъуихэ я къуажэм, иужьым 
Лэскэн ЕзанэкIэ зэджэ 
 хъужам, дыдолъадэ. 

Псыр здежэх кIейр ищ-
хьэхэмкIэ щынэхъ зэвщ. Ара-
гъэнущ гъуэгу нэхъыщхьэр, 
ищ хъэрэкIэ къыщыдэкIуейкIэ   
Лэскэн Езанэм зэрыфIэкIыу, 
сэмэгу лъэныкъуэмкIэ щыIэ 
тIуащIащхьэ шытхым щIы-
хуеIэр. 

А лъагапIэм укъытехутауэ 
узэплъэкIыжмэ, Лэскэн Езанэ 
къуажэри абы и Iэгъуэбла-
гъэри Iэгум илъым хуэдэу 
уолъагъу. 

Къыр  мывалъэ

Сэнтхыщхьэм гъуэгур тIууэ 
щызэхокI. ИжьымкIэ Къэбэр-
дей-Балъкъэрым хиубыдэ 
Лэскэн Ипщэ, Ташлы-Тала 
 къуажэхэр щыIэщ. Сэмэгум-
кIэ пхрыкI гъуэгур Осетие Ищ-
хъэрэм и щIыналъэм нэхъри 
уизышэщ. Дэ здэдгъэзар ды-
къыщежьэм зытедухуа етIуа-
нэмкIэщ. 

Лэскэн Ипщэ, Ташлы-Тала 
къуажэ цIыкIуитIым я къэу н э-
хукIэ хъуари гъэщIэ гъуэнщ. 

Аранэ лъагапIэхэр ди гъуазэу
Япэр, ихъуреягъкIэ къе-
пщIэкIа мэзхэм щIагъэна 
къуа кIэбгыкIэхэм «къа къуэп-
лъу», Лэскэн и къуэ ладжэ 
дыхьэнейм и лъабжьэкIэ къы-
щысщ. ЕтIуанэр тесщ Хъыр-
зынэпс (Хъазнидон) къы-
рылъэ жьанэм къыщыдэу-
нэхукIхэм деж узыщыхуэзэ 
мывалъэ тафэм. 

АтIэми, Ташлы-Тала къуа-
жэм километритIкIэ пыIудза 
зы гъэп сэхупIэм и гъунэрщ 
япэ  жэщым егъэзыпIэ тхуэ-
хъуар. 

КъыкIэлъыкIуэ пщэд-
джыжьым и зыкъэужьыгъуэм 
а щIыпIэм зыкъыщызэщIэт-
къуэжри, губгъуэ «лъагъуэ-
кIэ» дыкъыIукIыжащ. Гъуэгу 
нэхъыщхьэм дызэрытелъэдэ-
жу, Ташлы-Тала здэщыIэмкIэ 
дэдгъэзеящ. А жылэр Лэскэн 
щIыналъэм и къуажащхьэ Ан-
зорей километр 35-кIэ, Нал-
шык километр 70-кIэ пэжы-
жьэщ. Мы зэманым цIыху 
650-м нэблагъэ щопсэу. Ар 
щысщ Хъырзынэ псыр къы-
зыдэж жьанэм и «жьэр» 
тафэм щыхуиущI дыдэм деж. 

Къуажэм дыдэту

Ташлы-Тала дыдэлъэда 
иужь зытплъыхьу щIэддзащ, 
«Дэнэ дежу пIэрэ къуршымкIэ 
зыгъазэ дэжыпIэу мы жылэ 
цIыкIум иIэр?» жытIэу. 

КIуапIи-жапIи здэдмылъа-
гъуж къуажапщэм дыщы-
нэсым дыкъэувыIащ. Уэрам 
закъуэ дызытетыр нэщIт, 
узэуп щIыни ущримыхьэлIэу. 
Дакъикъитху хуэдиз, зыщыд-
гъэпсэху-сытми, дыщикIукIа-
уэ, зы фыз гуэр я пщIантIэм 
къыдэкIащ. 

Жылэхэр зэщIэзыгъэхьэ 
осетин сатуущIэхэм дазэры-
ригъэщхьар щыхуэмыгъэпщ-
кIум, дыпыгуфIыкIри жетIащ 
къурш жьанэм удэзышэ гъуэ-
гум дызэрылъыхъуэр. Здет-
IуэнтIэкIынур зэхэщIыкIы-
гъуэу къыщыдгуригъаIуэм, 
къед гъэзыхыжащ икIи куэд 
къэдмыжу сэмэгумкIэ нашэ-
къашэу дэзыгъэзыкI «лъа-
гъуэ» бгъунжыр къэтлъэ-
гъуащ . Ар, дауи, асфальт зы-
телъ гъуэгутэкъым, атIэ ма-
ши н э хэм нэмыщI, Iэщми 
Iэ щы хъуэ хэми «зэхаутэ» зе-
кIуа пIэт... 

Хъырзынэпс и 
тIуащIэм

Псыхьэлыгъуэ зырызурэ 
Хъырзынэпсыр къыщыщIи-
дзэ мылылъэ къуршхэм кило-
метрищым щIигъу я лъа-
гагъщ. Абыхэм я Iэхэлъахэм 
зыкъыщызэщIэзыкъуэ къур-
шы лъэ тIуащIэм и лъэ -
ныкъуитIри шытх зэра-
мыщIэжьхэмкIэ дэщIеящ. 
ЩIыпIэцIэхэр джыным куэд 
щIауэ дихьэх Твёрдый Алек-
сандр щыхьэт зэрытехъуэм-
кIэ, осетинхэм я бзэм къыте-
хъукIа «Хъазнидон» псалъэр 
IыхьитIу зэхэтщ: «хъызны»-рэ 
«дон»-у (адыгэбзэм хуэдгъа-
кIуэмэ, «псы»-рэ «бэв»-у). 
Арагъэнущ фIэщыгъэр псыр 
зыдэт къуэр хъупIэкIэ зэры-
бейм къытехъукIауэ жызы-

Iэхэри щIыщыIэр. Езы псым 
километр 40 хуэдиз и кIыхьа-
гъщ, гъунэгъу республикэм 
хыхьэ Хъазнидон къуажэм и 
Iэ гъуэблагъэм деж Урыху щы-
холъэдэж.

Хъырзынэпс и кIейр (къур-
шылъэ тIуащIэр) Къэбэрдей-
Балъкъэрым щынэхъ дахэхэм 
хабжэ. Ар щIыуэпсым и хъу-
гъуэфIыгъуалъэщ, геологие и 
лъэ ныкъуэкIи зыхуэдэ узыгъэ-
лъыхъуэнщ. КъызэщIиубыдэ 
щIыгур (хъупIэхэр здэщыIэмрэ 
ныджэмрэ) и инагъкIэ, псори 
зэхэту, гектари 120-м нобла-
гъэ. Абы щыщу гектари 110-р 
бгылъэ джабэ нэкIухэмрэ 
абы хэм я лъабжьэкIэ щыIэ 
щIыпIэхэмрэ яуфэбгъуащ, 
гектари 10-р псы жапIэщ е 
мылылъэщ. 

Къуэ зэвым дызэрыдэлъа-
дэу къыдгурыIуащ гъуэгу 
тынш дызэрытемыувар. Къуа-
жэм дыкъыдэмыкI щIыкIэ 
дызэупщIа лIыми къыджиIат 
тIуащIэм узэрыдыхьэ япэ ки-
лометрым мывалъэ къуей-
щIей дызэрыщыIущIэнури 
дызэрыс машинэ цIыкIумкIэ, 
ди насып къихьу, абдежым 
дыфIэкIмэ, зекIуэгъуафIэ 
 нэхъ зэрытщыхъунури. 

Апхуэдэуи къыщIэкIащ. 
Пэжщ, зыбжанэрэ си ды-
хьэшхын къакIуэурэ сыпыгу-
фIыкIат, машинэ лъащIэр 
къырылъэ лъэгум щедмыгъэ-
хъуэн папщIэ, зрамыусы-
гъуэджэу гъущIышым къикIы-
ну сащелъэIукIэ, си ныбжьэ-
гъужь Уейт Мухьэмэд (щIа-
лэщIэм зыри жиIэтэкъым) 
зэрыфIэмыфIыр щыслъагъу-
кIэ. Ауэ, сыт сщIэнт, быркъуэ-
шыркъуэ къэси щIалитIри 
къиз мыгъэкIыу хъунутэкъым! 
Ар мырамэ, дыздынэсыни 
щы мыIэу, гъуэгукум дыкъыте-
нэнри зыхуэIуа щыIэтэкъым. 

Сытми, а тIэкIуми десэжщ, 
зэщымыщхъуныгъэ мащIэу 
гъуэгум дызыщрихьэлIа къи-
нэмыщIхэри зыхуэдгъэшэчри, 
«яIуэтэжаи мыбы хэм» къыт-
хужыфIэну, зекIуапIэ нэхъ 
 зэгъ дытехьащ. Километр бжы-
гъэ къызэднэкIа? Сытми, зы 
щIыпIэ гуэрым деж бгынэжа-
ифэ зэтплъа хэщIапIэ гуэр 
дыщ рихьэлIащ. Ар дауэ, жы-
фIэрэ фыщIэупщIэмэ, совет 
лъэхъэнэ лъандэрэ Iэщы-
хъуэхэм къагъэсэбэп, пэш зы-
тIущ фIэкIа зыхэмыт пхъэ унэ 
кIыхьт, зи лъэгур щIыпIэ- щIы-
пIэкIэрэ пхыхупэным нэса 
пыр хъуэ гъэщIэгъуэни де кIуэ-
кIыу. 

Хъырзынэпс и тIуащIэ абра-
гъуэу нэхъри нэхъ дахэжу зы-
къызэкъуэзыхым адэкIи дэд-
гъэхьэн мурадыр диIэу, ма-
шинэ цIыкIум зредгъэча 
щхьэ кIэ, пырхъуэ зыкIэрыт 
унэм едгъэщхьын «епсыхы-
пIэ» щытIэщIэмылъагъуэм 
къе тIуэнтIэхыжащ, а щIыпIэр 
нэгъуэщI гуэрхэми къамы-
гъэунэхуакIэщэрэт хужытIэу 
(цIыху щызекIуэ нэхъей). Дыз-
рихьэлIэжар и щIыбкIи и 
кIуэцIкIи фIыуэ зэпэтплъыхьа 
иужь, Уейтхэ я къуэр зы пэ-
шым, гъуэгумкIэ едзам зэадэ-
зэ къуэр нэху дыкъыщекIыну 
те духуэри, дызыхуэкIуэ жэ-
щыр абдежым щитхыну му-
рад тщIащ. 

Хьэщпакъ кIыхьыр (пхъэ 
унэр) здэщытыр Къырылъэ 
шытхым тIуащIэ абрагъуэр 
щызэпиупщIым ищхьэкIэт 
здэщыIэри, псыхъуэ-ныджэр 
адэкIэ нэхъ бгъуэ зэрыщы-
хъужри нэрылъагъут. 

Псыщхьэм
дыхуоплъэ

Хьэпшыпхэр щидгъэ тIы-
лъыкIым, пшапэр зэхэуэным 
иджыри сыхьэт зытIущ хуэдиз 
зэриIэжым гу лъыттати, «зэб-
лагъитIым» жытIащ Хъыр-
зынэпс и тIуащIэ дахэм адэкIэ 
зыкъызэрызэкъуихыр зэдгъэ-
щIэн хьисэпыр диIэу, лъэсу 
тхузэфIэкIым нэс дыдэ кIуеину 
зэрытфIэигъуэр.

АрщхьэкIэ, Мухьэмэду 
плъа гъум, «хьэуэ, фэ фыкIуэ, 
сэ зызвгъэгъэпсэху!» щы-
жиIэм, сыт тщIэнт, дэ тIур, 
 нэхъ тегушхуэгъуейми, де-
жьащ. ИкIи, дыхущIегъуэжа-
къым. Лъэс лъагъуэм, ды дэ-
кIуей-ды къехыжми, дызэры-
тета сыхьэтитIым къриубыдэу 
дыкъэзыухъуреихь Iэгъуэбла-
гъэм телъыджагъэ Iэджэми 
зэрыщызэблахъуам щыхьэт 
дытехъуащ. 

ЛъэсырыкIуэным зыдезы-
гъэхьэха дэ тIур дызытепсэ-
лъыхьын дгъуэтынтэкъэ? 
 Къуршылъэ щIыпIэ дахэм Iэщ 
щы зыIыгъхэм ди бзэ зы-
Iурылъ, ди лъэпкъэгъу яхэд-
гъуатэмэ нэхъ къызэрытщтэ-
нум и гугъу тщIа къудейуэ, ма-
шинэ гуэрхэм я макъ ди 
щIыбкIэ къыщыIуащ. Гъуэгу 
быркъуэшыркъуэм и бгъумкIэ 
зытедукъуэдияуэ дыздри-
кIуэм, машинитIым я зыр къа-
гъэувыIэри, исхэм ящыщ зыр 
щIалэм (Заур-Болэт) къе-
упщIащ, «дэIэпыкъуэгъу фы-
хуэ ныкъуэ?» жиIэри. Ар, дауи, 
ди гуапэ мыхъуу къэнакъым.

Мыдрейм ди Iуэхур зэ-
рытэмэмымкIэ жэуап щари-
тыжым, машинитIым исхэм я 
зэхэзекIуэм адэкIэ пащащ. Си 
гъусэр къэгушхуауэ, «адыгэщ 
ахэр!» жиIэрт. «Ар дауэ къы-
зэрыпщIар?» сыщеупщIым, 
«я псэлъэкIэ-зэпышыкIэм-
кIэ!» къызжиIат. 

Сэри, абы и жагъуэ зэрыз-
мыщIыным сыхущIэкъурти, 
нэжэгужэ къэзыщIар дэсIы-
гъыну, «пэжынкIи  хъунщ!» 
пэздзыжат. ЖиIар си фIэщ 
щIэмыхъущам щхьэу сыгъуэ 
иIэт. Япэрауэ, кIей кIыхьым и 
лъабжьэкIэ щыIэр балъкъэр 
жылэт. ЕтIуанэрауэ, дыздынэ-
сар Лэскэн районым щы-
мыщыжу нэхъ ищхьэжкIэ 
щыIэ щIыгур арати, ар зыхи-
убыдэр, картэхэм къызэра-
гъэлъагъуэмкIэ, ди гъунэгъу 
лъэпкъым я къуажэхэр нэ-
хъыбэу зэрыт Шэрэдж щIына-
лъэрт. 

ВгъэщIэгъуэнри хэлъщ, ауэ 
Заур-Болэт абдежым щы-
жиIар пэжым зэрыпэгъунэ-
гъум щыхьэт сыщытехъуэжар 
а махуэхэр аракъым, атIэ 
илъэситI ен дэкIауэщ, 
Къулъкъу жын къуажэ щыщ 
Бабыгуей Сосрыкъуэ (ныб-
жьэгъу зэрысхуэхъурэ куэд 
мыщIами) си гъусэу а щIыпIэ 
дыдэм дынэсу дыфIэкIыжа 
иужькIэщ. Ауэ, ар къыкIэ-
лъыкIуэ хъыбарщи, мыдрей 
щым ди къекIуэкIыкIам пыт-
щэнщ. 

Iэбгъэр ди 
 гъунапкъэт

Заур-Болэтрэ сэрэ Хъыр-
зынэпс и тIуащIэм ды дэту 
адэкIэ дыздэкIуэм, тIэкIуи де-
шауэ, зы щIыпIэ гуэрым деж 
гу щылъыттащ ижь лъэны-
къуэмкIэ къэлъагъуэ джабэ 
нэкIу хуэегъэзыхыгъуэм кIэ-
рыт Iэбгъэ егъэзыпIэмрэ абы 
бгъэдэт псэупIэ тIэкIухэмрэ. 
Машинэ бжыгъи щызэхэтт. 
КъыдблэжаитIри абыхэм яхэт 

хуэдэу къытщыхъуащ. 
Гупсысэ зэхуэмыдэхэм дау-

бы дауэ дыздэщытым, гу лъы-
дотэ дыкъызэрежьа гъущIы-
шыр здынэмысыфыну ди гу-
гъа щIыпIэм деж дыдейм 
ещхь зэрыщытым. Ари дымы-
гъэщIагъуэу хъурэт! Арщ-
хьэкIэ, «абы и лъащIэр дэ 
дызэрысым нэхърэ нэхъ 
 лъагэу щIы щхьэфэм щхьэ-
щыIэтыкIа къыщIэкIынщ!» 
жы тIэри, абыкIи ди гур дгъэзэ-
гъэжат. 

Дыздэплъэр зэрылъага-
пIэм и мызакъуэу, къуэм дэкI 
гъуэгу нэхъыщхьэм пыIудзаи 
хуэдэт. Ауэ, итIани, адэкIэ ды-
кIуэтэныр къытхуегъэкIуа-
къым, хэдгъэзыхьмэ, и мы-
чэзууи къэтлъытащ. Сыту жы-
тIэмэ, япэрауэ, а тэхъуанэм 
зизыгъэзэгъа щIалэхэм гу 
къытлъатэнут, лъэсу дызэ ры-
дэкIуейри абы къыхэгъэхьэ-
жи, яфIэгуэныхь дыхъунурэ, 
«фыкъеблагъэ!» кърагъэкIыу 
къыдэджэнут, цIыху куэд щы-
земыкIуэ къурш дурэшхэм ар 
щыхабзэщи. ЗэрыгурыIуэ-
гъуэщи, абы дэ дыхуэхьэзыр-
тэкъым.

Сыту жытIэмэ, япэрауэ (ар 
икIи нэхъыщхьэщ), дэ, гуп 
цIыкIуу къызэдежьахэм, ди 
нэ хъыжьыр илъабжьэкIэ къы -
щыднати, дыгувэмэ, зэ ры-
зэшыным и мызакъуэу, гу зэ-
вэнкIэри хэлът. ЕтIуанэрауэ, 
дызыхуэплъэ Iэбгъэм зэ ды-
тесхэм щымыщу дахы хьэн ри 
тхуемыгъэкIут. Еща нэрауэ, 
къы щедгъэзыхыжкIэ, кIы-
фIым  дыхэтут дыкъы зэ рехы-
жынур. 

Ахэр псори ди акъылым зэ-
ригъэзэхуащ, зытплъыхьу ды-
здэщытым. ИкIи, дауи, 
 къед гъэзэкIыжыныр тедгъэ-
кIуащ.

«Пырхъуэ  тэхъуанэ» 

ДыкъыздыIухьэжам, ди 
ныбжьэгъужьыр къикIукI-ни-
кIукIыу пщIантIэкум итт, да-
къэжь мафIэми лэгъупIэмпIэ-
ми зэрыхущыщIэр нэрылъа-
гъуу… 

Арати, псынщIэу унафэ 
тщIыщ, Iэбэн-лъэбэным зэды-
щIэддзэри, нэм къыщIэIэбэр 
тлъагъу щIыкIэ, зи бзий гуэ-
рэнхэмкIэ ихъуреягъыр зэ-
щIэзыгъэнэхуэжа, ди гу-
къыдэжми хэтщIыкIыу хэзы-
гъэхъуэжа мафIэ гурыхьри 
зэщIэдгъэстащ, къыздэтхьа 
гъуэмылэри къыкъуэтхащ. 

«Моуэ, Iэнэ цIыкIури къэ-
духуакъэ, иджы!» - щыжытIэ 
дыдэм ирихьэлIэу, дыкъы-
зэрыдэкIуея гъуэгур здыпхыкI 
сэнтх-пэнтх цIыкIуу дыкъызэ-
хамкIэ дыплъэмэ (дэ езыр уэх 
гуэрым дист), зи лъащIэр 
лъагэ  машинэ цIыкIу гуэр 
къы зэрыщыувыIам гу лъыдо-
тэ. КъикIа лIыр къоплъых 
иджы, дэнэ дежи щыхабзэ 
сэлам-чэламыр къызэрыщы-
дихри игъэнэрылъагъуу. Ар 
здэщытым къыфIэдмыгъэ-
кIыу, пэгъуэкI фIэхъусри тхуе-
хы жынут. Абы зыхуэзгъэ-
хьэзыра къудейуэ, си ныбжьэ-
гъужьым, Уейт Мухьэмэд, япэ 
зрегъэщри, и макъ лъэщымкIэ 
и пIэ иуджыхьу къытхуеплъых 
лIыр кърегъэблагъэ, къыд-
бгъэдыхьэным къыхуриджэу. 

Машинэм къиувыкIар и за-
къуэ къохри, къыдбгъэдохьэ, 
дызэроцIыху.  Къызэры щIэ-
кIым кIэ, ар къырхэмрэ мэз-
хэмрэ щыпэрыхьэт псэущхьэ-
хэм я хъумакIуэщ, къуэм ды-
дэту дыкъыщыдэкIуейм лъэ-
ныкъуэкIэ Iудзауэ дызыблэкIа 
унэ зыкъизых цIыкIур зи хэ-
щIапIэхэм язщ. Iуэху къы зэ-
рыпэщылъыр хуэмыбзыщIа-
ми, абы щхьэкIи къимыгъа-
нэу, тэлаифIкIэ къыдбгъэдэ-
сащ а щIалэр. ЛъэпкъкIэ езыр 
балъкъэру дэ дыадыгэми, 
зым и ерыскъыр адрейм щыд-
мыгъэпщкIуу, гуапагъэ ди 
зэхуаку дэлъу дызэдекIуэкIын 
зэрыхуейр езыми къыхигъэ-
щу, дэри абы арэзы дытехъуэу 
дыуэршэращ. 

ЩIалэр тхэкIыжа иужьи, да-
къэжь мафIэр зегъэупIэти, 
дыб гъэдэсащ. КъыкIэлъыкIуэ 
пщэдджыжьым къедгъэзы-
хы  жащ, мызыгъуэгум Хъы рзы-
нэпс и тIуащIэм къы щыдэ-
хъулIахэмкIэ дыарэзыуэ...

Тхыгъэри сурэтхэри
КЪУМАХУЭ  Аслъэн  ейщ.

СКА (Дон Iус Ростов) – 
«Спартак-Налшык» – 1:0 
(0:0), ЦСКА (СКА)-м и 
 ФАУ-м и стадионым. ЦIы-
хуи 170-рэ еплъащ.

СКА: Кармазин, Маме-
дов (Романов, 46), Булатни-
ков, Михайличенкэ, Щер-
бань, Конокотин, Рзаев 
(Щульжевский, 87), Федо-
ров (Мирзоев, 82), Юшкэ 
(Каштан, 46), Макаров (к), 
Назаров (Соломатин, 46).

« С п а рта к - Н а л ш ы к » : 
 Къу мы къу, Молэмусэ, Бе-
резов, КIэдыкIуей, Жангу-
разов, ХьэцIыкIу (Блий, 64), 
Масленников, Торосян, Се-
ляев (Гуэгузокъуэ, 73), Мэ-
къуауэ (Дмитриенкэ, 77), 
Котов.

Судьяхэр: Шишкин (Там-
бов), Типикин (Краснодар), 
Нередькэ (Краснодар).

Топыр дигъэкIащ Соло-
матиным, 57.

Дагъуэ хуащIащ: Коноко-
тиным, Федоровым.

Урысей Федерацэм фут-
болымкIэ и етIуанэ лигэм и 
«Б» дивизионым хэт коман-
дэхэм ирагъэкIуэкI зэхьэ-
зэхуэхэм я етIуанэ Iыхьэм 
ипкъ иткIэ щэкIуэгъуэм и 
5-м «Спартак-Налшыкыр» 
щыхьэщIащ Дон Iус Росто-
вым и СКА-м деж.

Дон Iус Ростов къалэм нэ-
хъапэм иIа СКА-мрэ япэрей 
ди «Спартакымрэ» нобэ зэ-
дэджэгуауэ щытамэ, фут-
болыр фIыуэ зылъагъу куэд 
мы зэIущIэм зэрызэхуишэ-
сынум шэч  хэлътэкъым. Ауэ 
а командэ лъэщхэм хэта 
щIалэ хэр зы рыз-тIурытIурэ 
зэры зэбгры кIыжрэ зэма-
ныфI дэ кIащ… 

Мы зэIущIэм и япэ Iыхьэр 
хэгъэрейхэм нэхъ жыджэру 
ирагъэжьащ икIи япэ да-
къикъэхэм ди гъуэр къа-
щтэфыну щытащ, арщхьэ-
кIэ, ди  гъуэмкIэ лъэщу къа-
унэтIа топыр сэмэгу сэхым 

Сочэ иджыблагъэ щекIуэкIащ тен-
джыз ФIыцIэм и Кубокыр къэхьыным 
теухуауэ тхэквондомкIэ (ВТФ, Олимп 
джэгухэм хы хьэмкIэ) къалэ чемпио-
натрэ пашэныгъэр къэхьыным хуэунэтIа 
зэхьэзэхуэрэ. Абы хэтащ къэралым и 

щIыналъэ куэдым щыщ спортсмен ныб-
жьыщIэу 500-м нэблагъэ. 

КЪЭБЭРДЕЙ-Балъкъэрым и «Пять ко-
лец» спорт академием и гъэсэн 50-м 
 щIигъу а зэпе уэм щыIащ икIи ехъулIэны-
гъэфIхэр зыIэ рагъэхьащ.

2012 - 2013 гъэхэм къалъхуахэм, кило-
грамм 32-рэ зи хьэлъагъхэм я деж щызауэ 
Хьэщыкъуей Руслан зэхьэзэхуэм домбе-
якъ медалыр къыщихьащ. Япэ зэIущIэр 
абы дригъэкIуэкIащ Дон Iус Ростов къалэм 
щыщ Глухоманюк Арсений икIи зэуэгъуэм 
хухаха зэманыр и кIэм нимыгъэсу бжы-
гъэхэр - 11:0-у, 6:5-уэ - текIуащ. ЕтIуанэу 
Рус лан IущIащ Волгоград къалэм щыщ Го-
рин Филипп икIи а зэIущIэми хухаха зэ-
маныр и кIэм нимыгъэсу, и хьэрхуэрэгъум 
къыфIихьащ бжыгъэхэр - 9:0-у, 8:4-уэ. 

КIэух зэхьэзэхуэм кIуэн папщIэ Хьэщы-
къуей  Руслан къыпэщIэтащ «Пять колец» 
спорт академием и гъэсэн икIи езым и 
ныбжьэгъу Iусен Руслан. 

«Финал цIыкIум» текIуэныгъэр къыщи-
хьащ Iусеным. Япэ зэуэгъуэм и бжыгъэр 
 3:2-у э, етIуанэм - 10:3-уэ иухащ. 

Иджы Хьэщыкъуей Руслан къыпэщылъщ 
ды гъэгъазэм и пэщIэдзэм Налшык къа-
лэм щекIуэкIыну, «Iуащхьэмахуэ и сабий-
хэр» зэпеуэм хэтыну.

ЩIалэр тхэквондом хуагъасэ Унэжокъуэ 
Абдельджэбаррэ Бозиев Муслъимрэ. 

БАТОКЪУЭ Албэч. 

техуэри къигъэлъеижащ. 
Мыбде жым Къумыкъур ди 
командэм сэбэп хуэхъужы-
фынутэкъым, топыр гъуэм 
хуэзауэ щытамэ.

Ди щIалэхэр я гъуащхьэм 
тес зэпыту зэIущIэр екIуэ-
кIакъым, абыхэми Iэмал 
гуэрхэ ри къызэрагъэпэ-
щащ. Зэм Мэкъуауэ Алим 
лъэщу зэуа топыр СКА-м и 
гъуэм щхьэ щыкIащ, зэм 
 гъуащхьэтет Кармазин 
Максим и командэр къри-
гъэ лащ. «Спартак-Налшы-
кым» и гъуащхьэ хъумэ ны-
къуэ Селяев Амырхъан 
штрафнойм имыхьэу лъэ-
щу зэуа топым Iэзэу къри-
гъэгъэзащ абы. 

ЗэIущIэм и етIуанэ Iы хьэ-
ри апхуэдэу щIидзэжащ - 
хэгъэрейхэр къыдэбгъэры-
кIуэу. Абыхэм Iэмал нэ-
хъыбэ къыщызэрагъэпэ-
щырт ди  гъуэм деж, 
Къумыкъ ури япэ щIэтт 
зэрыхузэфIэкIкIэ. Ауэ зэ-
хьэзэхуэм и 57-нэ дакъи-
къэм, абы и Iэзагъыр хури-
къуакъым СКА-м и гъуащ-
хьауэ Соломатин Павел 
зэуа топым къригъэгъэзэ-
ну. Хэгъэ рейхэр дахэу къеб-
гъэрыкIуащ дыдейхэм - ди 
гъуащхьэхъу мэхэм я зэхуа-
кум топыр датыкIри, Соло-
матиным хуа гъэ жащ, Мо-
лэмусэ Ренат зы кIэлъидзат 

топыр къигъэувыIэну, ауэ 
лъэIэсакъым. Мы дэкIэ 
СКА-м и топджэгур и за-
къуэу ди гъуащхьэм Iулъэ-
дащ, ар къигъэувыIэн му-
рад иIэу гъуэм къыдэжа 
 Къумыкъум топыр блидзри, 
абы зэIущIэм и бжыгъэр 
къы зэIуихащ. 

Налшыкдэсхэм абы иужь-
кIэ зыкъызэщIакъуэж ри, 
еры  щу ебгъэрыкIуащ 
 СКА-м и гъуэм икIи Iэмал 
зыбжанэ яIащ бжыгъэр 
зэхуэдэ ящIыжыну, ауэ 
къай хъулIакъым. А зы то-
пым фIэкIа дамыгъэкIауи 
зэIущIэр иухащ. 

Урысей Федерацэм фут-
болымкIэ и етIуанэ лигэм и 
«Б» дивизионым хэт коман-
дэхэм щэкIуэгъуэм и 5-м 
ирагъэ кIуэкIа адрей зэIу-
щIэхэр мыпхуэдэ бжы-
гъэхэмкIэ иухащ: - «Дина-
мо-2» - «Биолог-Новоку-
банск» - 4:0, «Динамо» 
(Ставрополь) - «Победа» - 
0:0, «Севастополь» - «Ала-
ния-2» – 2:1.

КъыкIэлъыкIуэ зэIущIэр 
Налшык и «Спартакым» 
щригъэкIуэкIынур щэкIуэ-
гъуэм 11-рщ. А махуэм ди 
командэм къригъэблэгъэ-
нущ Севастополь къалэм и 
«Севас то поль»-р. 

ХЬЭЩЫКЪУЕЙ  Олег.

 
Урысей Федерацэм футболымкIэ и етIуанэ лигэм и «Б» 

дивизионым зэхьэзэхуэр зэрыщекIуэкIыр

Дж.

4
4
4
4
4
4
4
4

Къ.

2
4
2
1
2
0
0
0

З.

2
0
1
1
1
1
2
2

Т.

13- 5
15-8
12-9
18-15
14-11
8-13
12-23
4-12

О.

21
21
17
15
13
11
8
5

ФI.

0
0
1
2
1
3
2
2

Командэхэр

1. «Севастополь»
2. СКА 
3. «Спартак-Налшык»
4. «Алания-2» 
5. «Динамо-2» 
6. «Биолог-Новокубанск»
7. «Победа» 
8. «Динамо»

Гу зылъытапхъэ: зэхьэзэхуэм и япэ Iыхьэм къыщахьа 
очко бжыгъэхэри турнир таблицэм къыщыгъэлъэгъуащ.

Адыгэ  лъагъуэжьхэмкIэ

Тхэквондо


